
ალექსანდრე როინაშვილის პუბლიცისტიკა და პრესა  მის შესახებ 

 

„დროება“  # 112  1875წ.   3 ოქტომბერი 

 

„უფ. როინოვის ფოტოგრაფიაში ჩვენ ვნახეთ ახლად გადაღებული სურათი რუსთაველისა. 

სურათი ერთი ფრანცუზული გამოცემიდან  “Caucase Puttorisque” არის გადახატული. 

რუსთაველი ფეხმოკეცილი ზის და ხელში რვეული აქვს, რომელზედაც თავის უკვდავ პოემას 

„ვეფხისტყაოსანს“ წერს. თვითონ სურათი ჩინებულად არის გადაღებული; ნამდვილი 

ქართველის, პოეტური აღტაცებული სახეა. 

 

 

„დროება“  # 233  1880წ.  4 ნოემბერი 

ახალი ამბავი 

ჩვენ მივიღეთ კახეთიდამ შემდეგი წერილი 

 

    გუშინ წინ, 24 ღვინობისთვეს, თელავში ჩამოვიდა დაუღალავი მუშაკი ფოტოგრაფი 

ალექსანდრე როინოვი. დიდი პატივისცემა და მადლობა მართებს ჩვენგან ამ უჩინარი კაცისა, 

რომელიც ყოვლის მიუდგომელად წინ-მდგომი ათას გვარი დაბრკოლებებისა და სიძნელისა, 

დაუღალავად და ერთხელ მტკიცედ გარკვეულის გზით ასრულებს თავის განზრახვას: „ჩვენი 

მძლავრი და ჩინებული წინაპრების ნაღვაწ-ნაშთების ცოცხლათ გადახატვით, ხელმეორედ 

განგვიცოცხლოს წარსული დიდებული დრო“. 

    ჩვენ თვითონ ჩვენის თვალით ვნახეთ ამისაგან გადაღებული შემდეგი სურათები: 

1. ძველი შუა-მთის მონასტერი; 

2. ახალი შუა-მთის მონასტერი; 

3. შუა-მთის ღვთის-მშობლის ძველი ხატი თავისი ძვირფასი ქვებით; 

4. ამავე მონასტრის წმინდა ნაწილები სხვადასხვა ზედ წარწერებით; 

5. ძველი შუა-მთის ანტიკური კანკელის ხელით გადმოღებული სურათი, რომელსაც იგი 

შემდეგში კარგად აპირობს დახატვას; 

6. ალავერდის სობორო; 

7. წმინდა ნინოს ეკკლესია თავისი ახალი გუმბათით; 

8. ხირსის მონასტერი და მრავალი სხვა სურათები… ნაშთები ზაქათალის ოლქში, 

ნუხის,შუშის, და სხვა მაზრებში - და უნდა გავტყდეთ, რომ ჩინებულად არიან გადაღებულნი 

და ღირსნიც არიან, უპირველესი ადგილი დაიჭირონ ჩვენი ოთახების გამამშვენებელ 

სურათებს შორის; ეჭვიც არ არის, რომ ეს ასეც იქნება: როდესაც უფ. როინოვი გამოსცემს 

თავის სურათებს საქვეყნოდ, დარწმუნებული ვარ, რომ ქართველები მოისურვებენ მათს 

შეძენას ძალიან, ძალიან დიდი მადლობის ღირსია   ბ. ა. როინოვი ამ ჩინებული 

ღვაწლისათვის.  

     მაგრამ რა უთხრა იმათ, ვინც თავიანთი უგუნურებით და უმეცრებით, ხელის მომართვის 

მაგიერ, გზას უხლართავენ და შრომას უძნელებენ მუშაკსა?! – იმ დროს, როდესაც შუამთის 

მონასტრის წინამძღვარი მამა მიტროფანი ნამდვილ განათლებული და წმინდა ბერის გულით 

ხელს უმართავს ამ კაცსა, იმავე დროს, ფრიად სამწუხაროდ, ალავერდის სობოროს  მღვდელი 

მ. იოანე დარჩიევი ნებას არ აძლევს როინოვს, რომ გადაიღოს ზოგიერთი შესანიშნავი ნივთნი 

ალავერდის სობოროსი! გვიკვირს, რომ თვითონ ბლაღოჩინი დეკანოზი მრევლოვიც თავის 

მღვდელს აჰყოლია და მღვდლის წერილზე ამ საქმის შესახებ იწერება: „არ შეიძლებაო!“ 

როინოვი დაქანცული და დაღონებული ჩამოვიდა უკან თელავში და ტელეგრამით აცნობა 

ექსარხოსს, რათა მან ნება მიჰსცეს მას ალავერდის სობოროს ყველა შესანიშნავი ნივთების 

გადაღებისა. თქმა არ უნდა, რომ ექსარხოსისაგან მაინც მიიღებს იგი ნება-რთვას... 

  

                                                                                                                                                      თავ-ზარი 

 

 

„დროება“  # 12   1883წ.  19 იანვარი 

 „დროების“ კორესპონდენცია 

 

თ ხ. შურა, 12 იანვარს აგერ ერთი წელიწადი  მეტია, რაც დაღესტანში იმყოფება ჩვენი 

ქართველი ფოტოღრაფი ალექსანდრე როინაშვილი. შემოჰყვა დაღესტანს სამხრეთიდან, 

სადაც სხვათა შორის გადიღო სურათი ქ. დარუბანდისა, რომელიც ძველთა დროს, მეფე 

მირიანის მეფობაში, ეკუთვნოდა საქართველოს ტახტსა და აქაურ მცხოვრებთა მაშინ  

უწოდებდნენ „ძურძუკეთად“, აქედგან შემოდგომას მოვიდა ქ. თემირ ხან შურაში, ზამთარი 

1881-1882წ. გაატარა აქა ღვაწლში. 

   შემდეგ გაზაფხულდა თუ არა, გაემართა დაღესტნის მთებში, იმ განზრახვით, რომ  რაიმე 

შეეძინა კიდევ საქართველოს ისტორიისათვის, არხეოლოღიისათვის და 
ანტროპოლოღიისათვის. თუმცა ამ განზრახვის აღსრულებას დიდი ხარჯის გარდა, ბევრი 

გაჭირვებული ჯაფა მიუძღოდა, საშინელის გზაზე სიარულით; მაგრამ, ჩვეულებისამებრ, 

ყოველივე სძლია შემწეობითა თავის დაუდგომელი ენერგიისა და იქაური მთავრობისა,       - 

არამც თუ თავის მოგზაურობაში, გადიღო სურათები და სახენი მთაში მცხოვრებთა სხვა და 

სხვა გვარის ხალხისა, აგრეთვე აღწერა მათი ცხოვრება, ჩვეულება, მდგომარეობა, შესანიშნავ 

ადგილთა და სოფელთა და სხვანი. ამას გარდა მოიპოვა ნივთები ძველთ საუკუნეთა ეხლა 

მთებში ნაშოვნი მცხოვრებთაგან სასარგებლოდ ქართულის ნუმიზმატიკისა. სხვათა შორის 

იმათში არის ჩამოსხმული ყვითელი სპილენძიდან პაწაწინა-კერპები,  

რომელიცა აწინდელ დროში ჩვენთა წინაპართა, ჩვეულებად ჰქონიათ გულზედ ტარება, 

მსგავსად მისთა, როგორადაც შემდეგ ქრისტიანობის მიღებისა ატარებენ ჯვარსა. 

    მეტადრე შესანიშნავი ამის მიმოსვლაში ის არის, რომ მრავალი მასალები შეკრიბა იმისთანა, 

რომელნიც ნამდვილად ამტკიცებენ, რომ აქ, დაღესტანში ყოფილა ქრისტიანობა, ვიდრე 

განვრცელდებოდა მაჰმადიანობა შემდეგ საქართველოს სამეფოს დასუსტებისა. 

     შარშან შემოდგომას ჩამოვიდა შურას ბ. როინაშვილი და აქ დაიზამთრა; გაზაფხულდება 

თუ არა, აპირებს კიდევ გაემართოს მთებში დასავლეთის მხარეს, სადაც ვერ მოასწრო ყოფნა, 

სხვა და სხვა მიზეზებისა გამო, და იქიდან გადასვლას ჩეჩენს თერგის მაზრაში. 

     ღმერთმა შეძლება მისცეს ამ განძრახვის აღსრულებისა ამ სასარგებლო კაცსა _ 

საქართველოს შვილსა. ჩვენ, ქართველთა, გვმართებს დიდი მადლობა მიუძღოთ ბ. 

როინაშვილს ამოდენა ღვაწლის მიღებისათვის.  

 

                                                                                                                                                 გ. ბაღსარაშვილი 

 

 

„დროება“  # 16  1883წ.   23 იანვარი 

 დღიური 

    „კავკაზის“  რედაქციას მიუღია ბ. ა. როინაშვილისგან მშვენივრად გადაღებული 

ფოტოგრაფიული სურათები დაღესტნის ოლქის სხვა-დასხვა ადგილებისა. 

    ჩვენი მკითხველები წაიკითხავდნენ ამ ცოტა ხანში ერთ ერთი „დროების“ წინა # - თაგანში  

დაბეჭდილ კორრესპონდენციას თ. ხ. შურიდამ ბ. ა. როინაშვილის მოგზაურობისა და იმ  

ღვაწლის შესახებ, რომლითაც ეს კაცი ეწევა შეძლებისა-და-გვარად ჩვენს ქვეყანას. 

„ცნობის ფურცელი“ # 4  1884წ.   6 იანვარი 

 

    შინაური ქრონიკა: თემირ-ხან-შურიდამ მოგვივიდა წერილი ჩვენის ფოტოგრაფის 

როინაშვილისა, რომელშიც ბ. როინაშვილი გვწერს შემდეგს: „ისე შესანიშნავად მიგვაჩნია 

ჩვენის უკვდავის პოეტისათვის ძეგლის აგება (იგულისხმება გრ. ორბელიანის ძეგლი) ჩვენის 

ეროვნულის განვითარებისათვის, რომ თუ ამ საქმისათვის კომიტეტი შესდგა, მე ჩემის 

საწყალის ჯიბიდამ ამ საქმისათვის ხუთს თუმანსა ვსწირავო“. 

 

 

„დროება“   # 32   1884წ.    11 თებერვალი 

 

 შინაური ქრონიკა 

 

    მოსკოვში მომხდარა 1 თებერვალს არხეოლოგიური კრება რომელზედაც ბ. ანუჩინს 

წარუდგენია  რამდენიმე ნივთი კავკასიის არხეოლოგიის შესახებ. ამ კრების თაობაზედ 

მოსკოვის უწყებები ამბობენ: „ჩვენდა სასირცხვილოდ, ამ საგანს უფრო უცხო ქვეყნელმა 

არხეოლოგებმა მიაქციეს ყურადღება, ვიდრე რუსებმა; რუსებ შორის პირველად შეუდგა ამ 

საქმეს ბაიერნი, მას უკან საფრანგეთის სწავლული შანტრა და ბოლოს გერმანელი 

არხეოლოგი, დოქტორი კირხოკი. ორმა უკანასკნელმა ბევრი სწერეს კავკასიაზედ და ეხლა 

შესდგომიან კიდევ მეცნიერებისათვის საჭირო გამოკვლევებს. აქამდის ცნობილი 

ფაქტებიდამა სჩანს, რომ ეს ქვეყანა არ იყო განათლების აკვნად, თუმცა უწინ ასე ეგონათ.  

კავკასია ალბად დასახლებულ იქმნა აზიიდამ გამოსული ხალხებით, რომელნიც 

გაცალკევდენ და აღარ ერეოდენ კასპიის ჩრდილოთ და სამხრეთით დასავლეთისკენ მომავალ 

ხალხთა. უძველესს კავკასიას. ყორღანებში ნაპოვნი ნივთები ეკუთვნიან ერთ-ერთს ათს 

საუკუნეთაგანს ქრისტეს წინად. ეს ნივთები ბ. ანუჩინმა წარუდგინა კრებას და მათ შორის 

შესანიშნავია ღილი ( Фабула,  застежка ), რომელმაც ზოგიერთა შენიშვნა ათქმევინა 

რეფერენტს საზოგადოდ ამ გვარი დიდების ცვლილებებზედ სხვა და სხვა ხალხთა შორის 

სხვა და სხვა დროს. შესანიშნავია, რომ ეს ძველი კავკასიური ღილები და აგრეთვე 

მოკაუჭებული ბრასლეტები ძალიანა ჰგვანან ამ გვარსავე ნივთებს შანტრისაგან საფრანგეთის 

სამხრეთ აღმოსავლეთში ამონათხარებს. ამ მსგავსებამ მისცა საბუთი საფრანგეთის 

არხეოლოგს ეფიქრა, რომ ძველნი მცხოვრებნი კავკასიისა და ის ხალხი, რომელმაც დაასახლა 

სამხრეთ აღმოსავლეთი საფრანგეთისა ერთი და იგივე ხალხი იყო. ბოლოს სხდომაზე 

დამსწრეთ გასინჯეს მშვენიერი ფოტოგრაფიული სურათები არხეოლოგიის მოყვარული 

კავკასიელი ფოტოგრაფის ბ. ა. ს. როინაშვილისა, რომელიც ეს რამდენიმე წელიწადია იღებს 

სურათებს შესანიშნავი ისტორიული შენობისასა, ძეგლებისას, და შეადგინა ალბომები 

კავკასიური ტიპებისა. ბ. როინაშვილის არხეოლოგიურ კოლექციაში ბევრი მანეთები და სხვა 

და სხვა ნივთებია ბრონზის საუკეთესო“. 

 

 

 

„დროება“   # 54  1885წ.   12 მარტი 

   

  შინაური ქრონიკა 

 

    ჩვენს თანამემამულეს ბ-ნს როინაშვილს, რომელიც დიდი ხანია, რაც დაღესტანში იმყოფება 

და იქაურ ბუნების სურათებს ფოტოგრაფიით ხატავს, მოუგროვებია საქართველოს მრავალი 

ძველი მანათები და ნივთები და გაუხსნია პატარა მუზეუმი ქალაქს თემირ-ხან-შურაში. ამ 

დაუღალავს მშრომელს თავის საგნად ის გაუხდია, რომ ხსენებული მუზეუმი შეძლებისამებრ 

გაამდიდროს და მას უკან თავის სამშობლო ქვეყანაში გადმოიტანოს. 

 

 

„თეატრი“  # 21  1886წ.  25 მაისი (ახალი ამბები) 

 

   „ამ მოკლე ხანში, თემირ ხან შურიდამ ჩამოვიდა, ქართველი მოგზაურ-ფოტოგრაფი      ბ. 

როინაშვილი და დიდი ძალი საარხეოლოგიო ძველი ნივთები და სურათები ჩამოიტანა“. 

 

„ივერია“  # 89    1886წ.   25 აპრილი 

      ახალი ამბავი: „ჩვენ შევიტყვეთ შემდეგი დაუჯერებელი ამბავი: ერთს ვიღაც თათარს 

შესანიშნავი ძველი ნაშთი უპოვია დარიალის ხეობაში. ნაშთი ქვა არის თურმე 

ლურსმებრივის ზედწარწერით მოყვანილი. ეს ქვა უნახავს ფოტოგრაფს როინაშვილს, 

რომელიც აგროვებს კავკასიის საარხეოლოგიო ნაშთებს  და, როგორც ამბობენ, უყიდნია ამ 

თათრისაგან ოც თუმნად, შემდეგ გადაუღია ფოტოგრაფიით ზედ-წარწერა და მოსკოვში  

გაუგზავნია არხეოლოგიის მოყვარე გრაფის ბობრინსკისათვის. გრაფს 10 000 მან. შეუძლევია 

ამ ქვაში, როინაშვილისათვის, მაგრამ ამ უკანასკნელს 20 000 მან. უთხოვია“. 

 

„ივერია“   1886  # 109  22 მაისი 

 

       ახალი ამბავი: ფოტოგრაფს ბ-ნს როინაშვილს, რომელიც ეხლა ტფილისში იმყოფება 

უშოვნია დაღესტანში ერთი ხელ-ნაწერი წიგნი, დაწერილია ჩვენს მემატიანე ფარსადან 

გორგიჯანიძისაგან. ხელ-ნაწერი განიყოფება სამ ნაწილად. პირველ ნაწილში მოთხრობილია 

მუსულმანთა სარწმუნოების წესი და რიგი, მეორეში ლექსიკონია არაბულ-სპარსულ-

ქართული სიტყვებისა. ამავე ნაწილშია მოქცეული არაბული თვლა და ანბანი საიდუმლო 

მიწერ-მოწერისათვის. მესამე ნაწილი ასოთ-სამღერალოს  წარმოადგენს. ბ-ნს როინაშვილს ეს 

ხელნაწერი შეუწირავს „ქართველთა შორის წერა-კითხვის გამავრცელებელი 

საზოგადოებისათვის,“ რომელსაც ფრიად მდიდარი ბიბლიოთეკა აქვს შედგენილი ძველ 

ხელთ-ნაწერებისა. 

 

 

„ივერია“  # 110   1886წ.   24 მაისი 

 

     შენიშვნა: თქვენ პატივცემულ გაზეთს მე-89#-ში დაბეჭდილი იყო ამბავი, ვითომ მე 

მეყიდნოს ვიღაც თათრისაგან დარიალის ხეობაში, ერთი ძველი ქვა ლურსმული წარწერით 

ოც თუმნად და შემდეგ  ამ ქვაში მეთხოვოს გრაფ ბობრინსკისაგან 20,000 მანათი. ეს ამბავი  

ჭეშმარიტი არ არის, მე მაქვს მთელი კოლექცია  /ოცი მეტი ცალი/ ლურსმულის წარწერილის 

ქვებისა, რომელიც მე სხვა ალაგებში შევიძინე, და რაც დამიჯდა, აქ არ ვრაცხ საჭიროდ 

გამოვაცხადო. მართალია გრ. ბობრინსკის ამ ქვების სურათები გაუგზავნე, როგორც 

პეტერბურგის არხეოლოგიური საზოგადოების წევრმა, ხოლოდ ჩვენში არავითარი მიწერ-

მოწერა არა ყოფილა გაყიდვის თაობაზედ. 

 

                                                   ფოტოგრაფი – ა. როინაშვილი 

„ივერია“  # 279    1886წ.   24 დეკემბერი 

 

       ახალი ამბავი : „ჩვენს პატივცემულის ისტორიკოსის ბ-ნის დიმ. ბაქრაძისათვის 

გამოუგზავნია დაღესტნიდამ ბ-ნს ალ. როინაშვილს ერთი საყურადღებო ხელნაწერი, 

რომელიც ლექსად არის თურმე დაწერილი. ხელნაწერი ბ-ნ როინაშვილს უპოვნია 

დაღესტანში ერთის, ძველადგანვე იქ გადასახლებულის ქართველის ოჯახში. ხელთ-ნაწერის 

ძვირფასს მასალას შეიცავს თურმე საქართველოს ისტორიისათვის. სათაურად ხელთ-ნაწერს 

აწერია „ბაქარიანიო“. დაწერილია მღვდლის ტლაშაძის მიერ სტამბოლში 1727 წელს. ამ 

გალექსილს თხზულებაში მოხსენებულია ბევრი ისეთი ქართველი, რომელთაც ისტორია 

კარგად იცნობს. ავტორი ბევრს მოგვითხრობს რუსებზეო და მაშინდელ დაწინაურებულ 

ქართველებზედაო. 

     ბ-ნს როინაშვილს უთხოვნია დიმ. ბაქრაძისათვის, გადასინჯეთ ეს თხზულება და შემდეგ 

გარდაეცით წერა-კითხვის გამავრცელებელს საზოგადოებას დასაცველადაო.“ 

 

 

„ივერია“   # 274  1887წ.     30 დეკემბერი 

 

წერილი მოსკოვიდან 

 როინაშვილის მუზეუმი მოსკოვში 

 

„ივერიაში“  იყო გამოცხადებული, ვითომც ბ-ნ როინაშვილს აუკრძალეს თავისი მუზეუმი 

ეჩვენებინა მოსკოვის საზოგადოებისათვის. ეს მართალი არ არის და რუსეთის გაზეთების 

მიერ გავრცელებული ჭორია. როინაშვილის მუზეუმი წარსულის თთვის გასულს გაიმართა 

და კარგა ბლომად მიაწყდნენ  სალადოვნიკოვის პასაჟს ცნობის მოყვარენი. პროფესორმა 

ანუჩინმა დიდად შეაქო გაზ. „рус. вед.“-ში მოღვაწეობა და ძვირფასი ნივთები ბ-ნ 

როინაშვილისა, პროფ. მილლერმა მოისურვა რამდენიმე ნივთის შეძენა იმის მუზეუმიდან, ბ-

ნ ნიკოლსკიმ, საარქეოლოგიო საზოგადოების მდივანმა, მიაქცია ყურადღება ასირიულ 

წარწერებს პატარა მარმარილოს ქვებზედ და მიიწვია ბ-ნი  როინაშვილი საარქეოლოგიო 

საზოგადოების კრებაზედ. ისეთი ძვირფასი და იშვიათი სანახავი ნივთები მოიტანა 

მოსკოვში, რომლის ბადალიც არც რუმიანცევის, არც საისტორიო მუზეუმებში არ მოიპოვება. 

ბ-ნ როინაშვილის მუზეუმი თვალ-საჩინოდ გვიხატავს მთელს ძველს კულტურას, კერძოდ 

ჩვენთვის საყურადღებოა მის მიერ ნაპოვნი ნივთები იმით, რომ იგინი აშკარად გვიმოწმებენ, 

რომ კავკასიას ხშირად მისვლა-მოსვლა ჰქონია ინდოეთსა, ჩინეთსა, ეგვიპტესა, ასირიასა, 

საბერძნეთსა, რომსა და მთელს დასავლეთს ევროპაში. საკმარისია მიაქციოთ ყურადღება 

სანუმიზმატო ფაქტებს, რომ დარწმუნდეთ, თუ უძველესადვე რა გავლენა ჰქონია ევროპას 

კავკასიაზედ. ბ-ნ როინაშვილის მუზეუმში მოიპოვება ფული რომის რესპუბლიკისა, 

საბერძნეთის, შვეიცარიის, გერმანიის, საქსონიის, იტალიისა და სხვა. ამას დაუმატეთ ფული 

სასანიდებისა, (VIII საუკ.) ებრაელთა, სომეხთა, რუსთა (რომანოვის სახლობისა) ძველი  

ფული კერპთა გამოსახულებითა, თამარის დროის ფული, რომელზედაც შემდეგი  ემბლემაა: 

გამოსახულია სასწორი, სამყარო, კვერთხი, გვირგვინი, შემდეგ თათრული ფული ქართულის 

ემბლემითა. ჰნახავთ ამას და მაშინ დარწმუნდებით, რა განძია ის ორი ფიცარი, რომელზედაც 

სანუმიზმატო ნაშთებია დაფენილი.  

      აქ ნახავთ ბევრს ნაშთს იმ დროის, რომელსაც ბრინჯაოს ხანა ეწოდება: ბევრია მუზეუმში 

ეგვიპტელთა აპისი-პაწაწინა  ხარი, თხები, ირემი, ხანჯლები, ცულები და სხვა. თქვენს 

ყურადღებას უნებლიედ მიიქცევენ დიდრონი სურები ასირიელთა, სპარსთა, ებრაელთა, სხვა 

და სხვა ჩუქურთმებით და სურათებით. საყურადღებოა ღრმა ტაბაკი მშვენიერის სურათით : 

„ხარება ღვთისმშობლისა“ ლათინურის წარწერით. ეს ტაბაკი მოტანილია საქართველოში 

ჯვაროსანთა  ომების დროს. დიდი სპილენძის ტაბაკი ადამისა და ევას სურათით მოუტანიათ 

საქართველოში 1426 წელს კათოლიკე მისიონერებს რომიდან. 

          ყველა ნივთების ჩამოთვლა საჭირო არ არის. მოხსენებული ნაშთებიც საკმარისია, რომ 

მკითხველმა წარმოიდგინოს ეს პატარა მეტად ძვირფასი და შესანიშნავი მუზეუმი. 

 

                                                                                                                                       ა.ხ. 

                                                                                                                                  /ალექსანდრე 

ხახანაშვილი/  

 

 

„ივერია“   # 246   1887 წ.   25 ნოემბერი 

  

 

      ახალი ამბავი:  „ბ-ნი როინაშვილი თავის გამოჩენილ მუზეუმით ეხლა იმყოფება მოსკოვში. 

უნდოდა თურმე მისვლისთანავე გაეხსნა თავის მუზეუმი ხალხის საჩვენებლად, მაგრამ 

ადგილობრივმა პოლიციამ საჭიროდ დაინახა გაესინჯვინებინა კერძო კომისიისათვის, ღირს 

თუ არა ნება-რთვის მიცემა მუზეის გახსნაზეო. იმედი აქვთ, რომ კომისია დამაბრკოლებელს 

არასა ჰნახავს და მალე გაიხსნება მუზეუმი. ბ-ნს როინაშვილს სწადიან სამიოდე თვე დაჰყოს 

მოსკოვში თავის მუზეუმითურთ.“ 

 

„ივერია“    #258   1887წ.   9 დეკემბერი 

       ახალი ამბავი : „ჩვენ გვაცნობებენ, რომ ბ-ნ როინაშვილისათვის არ მიუციათ ნება 

მუზეუმის გამართვისა და ჩვენებისა მოსკოვში.“ 

 

 

 

„ივერია“   # 262   1887წ.   13 დეკემბერი 

 

      ახალი ამბავი : „ამას წინათ ჩვენ ვაცნობეთ მკითხველებს, რომ მოსკოვის პოლიციამ ბ-ნ 

როინაშვილს არ მისცა ნება ეჩვენებინა მოსკოველთათვის შესანიშნავი მუზეუმი საისტორიო 

და საარქეოლოგიო ნაშთებისა, რომელიც შეკრებილია  ამიერ კავკასიასა და დაღესტანში. 

თავისი მუზეუმი ბ-ნმა როინაშვილმა გადაიტანა პეტერბურგში. ახლა როგორც რუსეთის 

გაზეთები იწერებიან, ამ მოკლე ხანში პეტერბურგის საზოგადოებას შეეძლება ნახოს 

ხსენებული მუზეუმიო. გაზ. „новости“ ამბობს, რომ ნაშთთა შორის მოიპოვებიან აგრეთვე 

იაპონიის, ჩინეთის და სპარსეთის სიძველენიო.“ 

 

 

„ივერია“  № 198   1887წ.   24 სექტემბერი 

 

                           კავკასიის არქეოლოგიური მუზეი 

                             ა. როინაშვილი ასტრახანში 

 

        მკითხველს უნდა ახსოვდეს ბ-ნი როინაშვილი, რომელსაც ამ ათიოდე წლის წინათ 

ტფილისში ფოტოგრაფია ჰქონდა გამართული. აი ამ როინაშვილს მოუვლია კავკასია, 

თითქმის ოცი წლის განმავლობაში უმხნევია და დიდის მეცადინეობით შეუკრებია ძვირფასი 

საისტორიო და საარხეოლოგიო კოლექცია უძველესის ხელოვნების ნივთებისა და პირველად 

ასტრახანში გაუმართავს საჯაროდ მოსახილველად კავკასიის მუზეუმი. ამ მუზეუმში 

რამდენიმე განყოფილებაა სახელდობრ, საარხეოლოგიო, საეტნოგრაფიო, საგეოგრაფიო და 

სანუმიზმატიკო. მუზეუმში მოიპოვება მრავალგვარი ნივთი ასირული, სპარსული, 

კუფისური, ბერძნული, ქართული, რომაული, სომხური, და ებრაული. მომეტებული ნაწილი 

ნივთებისა  

ქრისტეს დაბადების უწინარესის დროისაა, კერპთთაყვანის მცემლობისა, და სხვა ისტორიულ 

საუკუნოებისა. ამას გარდა მუზეუმში 1.000-ზე მეტი სტერეოსკოპიური  სურათია კავკასიის 

ბუნების მხატვრობისა, ღირს შესანიშნავის სანახავებისა თუ ევროპასა და აზიაში. 

საკვირველია, რომ ყველა ეს განძი, ეს ძვირფასი კრებული ამდენის ნივთებისა შეუგროვებია 

ერთს კაცს თავის საკუთარი ხარჯით, თავის მხნეობითა და ჯაფითა.     

    მოგვყავს აქ ერთის ასტრახანელის გაზეთის აზრიცა ბ-ნ როინაშვილის მუზეუმის შესახებ:  

    „ვურჩევთ ყველასაო, ამბობს გაზეთი, - ვისაც კი საინტერესოდ მიაჩნია ნახვა უძველესის 

ხელოვნების ნივთებისა, დაათვალიეროს  „კავკასიის მუზეუმი“ ბ-ნის როინაშვილისა, 

რომელსაც კავკასიაში შეუკრებია. ეს მუზეუმი სწორედ რომ ღირსია განსაკუთრებულის 

ყურადღებისა. საჭიროდ არ მიგვაჩნია სათითაოდ ჩამოვთვალოთ ყველა იშვიათი სანახავი 

მუზეუმისა, ვიტყვით მხოლოდ, რომ იქ ნახავთ ასირიის ნივთებს, მაგალითად ყალიბში  

ჩამოსხმულს სპილენძის ქვაბებს, რომლებსაც გარედამ მშვენიერი ამობურცული ქანდაკებანი 

აქვთ, მარმარილოს ქვებს ასეთისავე ბარელიეფებით. ფილაქანს ლურსმულის ზედ-

წარწერებით, ჰნახავთ აგრეთვე სპარსულს ჭურჭელს, მეტად ლამაზის ხელოვნებისას, 

სევადით მორთულს, საომარ იარაღსა და საჭურველს, ფულს და სხვანი. ამას გარდა ბევრია 

მუზეუმში ნივთი ინდოური, სომხური, ქართული და სხვა. ბევრია ამ ნივთებში ისეთი, 

რომელიც აკვირვებს კაცს თავის სიძველითა / ასეთია, მაგალითად ბრინჯაოსაგან 

გაკეთებული ნივთები/, ან კიდევ თავის ხელოვანის ნაკეთობითა, რაიცა ცხადად ამტკიცებს 

ზოგიერთის ძველებურ ერის ხელოვნების მაღალ-ხარისხოვნებასა აზიაში. - არ იქმნებოდა 

ურიგო, რომ ბ-ნ როინაშვილის კოლექციები გაესინჯვინებინათ სხვა და სხვა სასწავლებლების 

შეგირდებისათვის:  ახალგაზრდა ყმაწვილებისათვის უსარგებლოდ არ ჩაივლიდა, რომ თავის 

საკუთარის თვალით ენახათ დასამტკიცებელი საბუთები კაცობრიობის ძველის ძველის 

კულტურისა.“ 

        ნივთები მუზეუმისა აწყვია შუშებით მოწყობილს ყუთებში. კედლებზე ჰკიდია რაც უფრო 

დიდრონი სანახავია. დიდი დასტები, სინები, ბლუდები, და სხვანი. კედლებზედვე  

ჰკიდია ჩარჩოებში გაკეთებული, კარგად დახატული ტილოებზე კავკასიის ბუნების 

სურათები – როგორც, მაგალითად, მცხეთის, წმ. ნინოს მონასტრის, ყაზბეგის მთისა, 

არარატისა, გუნიბის, შამხალის სასახლისა და სხვანი. კედლებზედვეა გამოკიდებული 

საომარი საჭურველნი: ფარები, ჩაჩქნები, მშვილდ ისარნი. 

       ასტრახანის საზოგადოება დიდის ცნობის-მოყვარეობით სინჯავს დღეს ამ მუზეუმს, 

რომელიც ჯერ კიდევ სრული არ არის და რომლის შესავსებად და შესასრულებლად ბ-ნი 

როინაშვილი დღე მუდამ შრომობს ფულისა და ხარჯის დაუზოგველად. ბ-ნ როინაშვილს 

დაბარებული აქვს ტფილისიდამ, მაგალითად ყოველგვარი სამუსიკო იარაღი, ჩვენებურის 

ხელოვნების ნივთები, დაღესტნისა და ჩერქეზეთის ნამოქმედარი და ნაკეთები სამკაულნი და 

სხვა. 

      პირველ დღეს მუზეუმის გამართვისას, ესე იგი 8 სექტემბერს, შემოსულა მუზეუმის კასაში 

80 მან. მეორე დღეს 127 მან. და მესამე დღეს 112 მან. ბ-ნი როინაშვილი აპირობს ასტრახანს 

დარჩენას სექტემბრის 25-მდე. შემდეგ როინაშვილი აპირობს წასვლას რუსეთის სხვა უფრო 

დიდს ქალაქებში: სარატოვს, სამარას, შემდეგ მოსკოვს, პეტერბურგს და  

ბევრგან კიდევ სხვაგან. პეტერბურგში პატივცემულს როინაშვილს განზრახვა აქვს 

გააკეთებინოს თავის მუზეუმისათვის სანთლის სურათები თამარ მეფისა და სხვა ბრწყინვალე 

საისტორიო მოღვაწეთა. 

      ასტრახანში ურჩევიათ როინაშვილისათვის, რომ თავის მუზეუმი დასავლეთ 

ევროპიელთაც გაასინჯოს. ერთს ასტრახანელს მდიდარს გერმანელს უთხოვნია კიდეც 

მისთვის, რომ წაჰყვეს ბერლინში და უძლევია ამისათვის 6.000 მან. მაგრამ ბ-ნი როინაშვილი 

არ დათანხმებულა, იმ იმედით, რომ თუ მუზეუმის საქმე კარგად წავიდა, თვით მე კარგად 

მივაღწევ ბერლინამდე სხვის დაუხმარებლადაო. 

      როგორც ყური მოგვიკრავს, ბ-ნს როინაშვილს ყველა ეს თავისი განძი უნდა ბოლოს 

ტფილისში ჩამოიტანოს და თავის სახელს თავის სამშობლო ქვეყანას მიუძღვნას საჩუქრად. 

      დასასრულ, არ შეგვიძლიან არა ვსთქვათ, რომ დიდის საქმისა და პატივის ცემის ღირსია ბ-

ნი როინაშვილი ასეთის მხნეობისა და გამრჯელობისათვის. კიდევ ვიტყვით რომ სწორედ 

გასაკვირველია, როგორ შეძლო ყველა ეს ერთმა კაცმა, ერთის კაცის ღონემ, ერთის კაცის 

შრომის-მოყვარეობამ. 

 

 

„ივერია“     #198   1887წ.   24 სექტემბერი 

ტფილისი,  23 სექტემბერი 

      “ჩვენი მკითხველები დღევანდელს „ივერიაში“: ყურადღებას მიაქცევენ ერთს წერილს, 

რომელსაც სათაურად აქვს „კავკასიის არხეოლოგიური და ისტორიული მუზეი.“ ოცი 

წელიწადია, რაც ბ-ნი  ა.ს. როინაშვილი, წინა პირველად დუშეთში მცხოვრებელი კაცი, 

უფულო, უმწეო და ხელშეუწყობელი, მოეკიდა ამ მუზეისათვის კოლექციის შედგენას და 

შეაგროვა მრავალი და ძვირფასი ნივთები ძველის ძველის ხელოვნებისა და ხელთ-საქმისა. ამ 

მუზეიში არის თურმე ნივთები ასურისა, სპარსეთისა, კუფინისა, საბერძნეთისა, 

საქართველოსი, რომისა, სომხეთისა და ევროპისა. და ბევრი მათგანი ეკუთვნიან ქრისტეს 

შობის წინა პერიოდსა. მუზეი იმდენად ვრცელია და მდიდარი, რომ განყოფილია ოთხ 

ნაწილად; იქ არის ნაწილი არხეოლოგიური, ეთნოგრაფიული, გეოგრაფიული, და 

ნუმიზმატიკური და რამოდენადაც ჩვენ ვიცით, უნდა ჰღირდეს რამდენიმე ათასი თუმანი. 

      ჩვენ ამ ამბავს ვიხსენიებთ აქ იმისათვის, კი არა, რომ კვალში ჩავუდგეთ ამ მუზეის და მისი 

მნიშვნელობა და ავ-კარგიანობა გამოვიძიოთ. ეს მუზეი იმის გარედ, რომ ძვირფასი განძია 

მეცნიერებისათვის, სხვა მხრივაც არის მეტისმეტად შესანიშნავი. აი, სწორედ ამ მხრით 

მიიქცია ამ მუზეის ამბავმა ჩვენი ყურადღებაცა. საქმე ის არის, რომ არაფრის მქონებელმა 

კაცმა ჩაიდო გულში ეგ საქმე, ოცი წელიწადი იბეჯითა, იღვაწა, იმეცადინა და დღეს ამისთანა 

ძვირფასის განძით დააგვირგვინა საქმე. აი, რით არის შესანიშნავი ეს ნაღვაწევი ბ-ნის 

როინაშვილისა. 

      ჩვენში ბევრნი დავდივართ უქმად, გულზედ ხელებ-დაკრებილნი და პირ დაღებულები. 

როცა ვინმე გვისაყვედურებს ხოლმე, რატომ არას აკეთებთ, საქმეში რაშიმე არ ჩადგებით, 

ხელს არა სძრავთო, ჩვენ ხშირად ამ საყვედურს იმითი ვუძღვებით, რომ რა ვქნათ, შეძლება 

არა გვაქვს, თორემ ჩვენც ვიცით საქმის აჩენა და საქმის კეთებაო. ყველას, უსაქმურად 

მოსიარულეს ჩვენში ეს აკერია ენაზედ და რაკი ამას იტყვის  ჰგონია საქმიანი სიტყვა 

ვსთქვიო. მემამულეს ეტყვი – უქმად რადა ჰზიხარ, რად დაგიგდია ღვთის ანაბრობაზედ 

მამული, რატომ არ აკეთებ, არ უვლი რიგიანადო, ის მაშინვე ამას მოგახლის: ფული არა მაქვს, 

რით შევეჭიდო მამულსაო, ფული მომეც და მაშინ ჰნახავ, ვერანა ადგილს როგორ გადავაქცევ 

მშვენიერ მტლად და წალკოტადაო. რა მემამულე !…... ყველა ესეა ჩვენში, ყველა უფულობას 

აბრალებს თავის უხეირობას, უვარგისობას, უფულოდ არა კეთდება რაო. ის კი არ აგონდებათ, 

რომ ყოველგვარს სიმდიდრეს, ქონებას, შეძლებას სათავედ ფული კი არა ჰქონია არამედ 

გარჯა, ჯაფა, ბეჯითობა და მხნეობაამ გზით შექმნილა და მოგროვილა სიმდიდრე, ამ გზით 

მოსულა ყოველგვარი ქონება და სხვათა შორის ფულიცა, ანუ უკეთ ვსთქვათ სამოქმედო 

თანხა და თავნი! 

      ამისი ცხადი მაგალითი სხვათა შორის ბ-ნი როინაშვილია. აკი ვსთქვი რომ ბ-ნი 

როინაშვილი ყოველ მხრით ხელ-შეუწყობელი კაცი იყო, მაგრამ ამ უმწეო, უფულო კაცმა, 

ჩაიდო გულში საქმის კეთების სურვილი, ოცი წელიწადი უბეჯითა, ოცი წელიწადი იმხნევა, 

ოცი წელიწადი გულ-გაუტეხელად აჰყვა საქმესა და ბოლოს თავი და ბოლო ერთმანეთს 

გამოაბა, საქმე გამართა და დაადგინა. რითაო? იკითხავენ ბევრნი. ფული რომ ვსთქვათ, ფული 

იმას არა ჰქონია, სხვისი შველა და შემწეობა ვიგულისხმოთ, არც ამას შეუწყვია ხელი. მაშ 

რითაო? იმით, რასაც ყოვლად შემძლებელს სიყვარულს საქმისას ეძახიან. ვისაც გულში ეს 

სიყვარული საქმისა ჩაესახება, მას წინ არა დაუდგება რა: იგია გამტანი სვე-ბედის ბურთისა 

მოედნიდამ. 

      ტყუილი ნუგეშია, ვინც იმით მართლულობს თავს და ამბობს – საქმეს იმიტომ ვერა ვჭიდებ 

ხელსა, რომ ფული არა მაქვსო, საკვირველია ! ფული არა აქვს, არას აკეთებს, ფული ჰქონდეს, 

ხომ უფრო აღარ გააკეთებს !! ...ჩვენ ამას იმ საბუთით ვამბობთ, რომ უფულობით 

უსაქმურობის, უქმად ყოფნის გამართლება მცონარეობის, ზარმაცობის მომასწავებელია. 

როგორც წყალ-წაღებული ხავს ეკიდება, ისეც ზარმაცი, უნდილი, უხეირო კაცი ამ უფულობას 

იხვევს ხელზედ და თავის უვარგისობას, დოყლაპიობას ამითი ჰფხანს  

გულსა. მხნე და გამრჯელი კაცი ამითი არ მოსტყუვდება. იმან კარგად იცის, რომ არა 

დაუდგება რა წინ იმ კაცს რომელსაც სიყვარული აქვს საქმისა ბეჯითობა და მხნეობა.  

ყველაფერი ამაზედ არის დამოკიდებული და ამისი თვალად დასანახავი მაგალითი ბ-ნი 

როინაშვილია და მისი ნამოქმედარი მუზეი. ტყუილად კი არ არის ნათქვამი:           

                           

                           

                          მხნემან, ვით ჩქარმან წყარომან, 

                          განხეთქოს მთა და გორია.“ 

 

 

 

 

„ივერია“  # 271    1887წ.   24 დეკემბერი 

 

 

                             წერილი რედაქციის მიმართ 

                               ბატონო რედაქტორო! 

      თქვენს გაზეთში წავიკითხე, ვითომც მოსკოვის მართებლობას არ მოეცეს ნება-რთვა ჩემის 

კოლექციის გამოფენისა და ვითომც რაღაც კომისიისათვის მიენდოს, გადაესინჯათ ჩემი 

ნივთები. 

      რადგან ზემოხსენებული ამბავი შეცდომით უცნობებიათ რედაქციისათვის, ამიტომ 

უმორჩილესად გთხოვთ ჭეშმარიტების აღსადგენად მისცეთ ადგილი თქვენს გაზეთში ამ ჩემს 

მოკლე შენიშვნასა. 

     სარატოვიდმან მოვედი მოსკოვში და ერთს კვირაზე მეტი ვეძებდი სახლსა 

მუზეუმისათვის; დავიქირავე სოლოდოვნიკოვის პასაჟი, საუკეთესო ალაგასა. ნოემბრის 2-ს 

მივართვი თხოვნა ნება დართვისა მათს ბრწყინვალებას მოსკოვის გენერალ გუბერნატორს.  

ჩემს თხოვნაში შეუწყნარებელი, დამაბრკოლებელი და უკანონო არა აღმოჩნდა რა და 

ნოემბრისავე 23-ს მივიღე ნება-რთვა. მას აქეთ გამართულია ჩემი მუზეუმი მოსკოვში. 

      დიდის თოვლისა და ქარიშხლისა გამო ხალხი ცოტა დაიარება. უფრო მოდიან ნასწავლნი, 

პროფესორები, სტუდენტები და სხვანი, რომელთაც იცნეს ჩემი კოლექცია ღირს-

შესანიშნავად. გუშინ გრაფის უვაროვის მეუღლე მობრძანდა ჩემს მუზეუმში და დიდად 

მოიწონა ზოგიერთი ნივთები. არც აქაურმა გაზეთებმა დასტოვეს უყურადღებოდ ჩემი 

კოლექცია და დიდის ქებით მოიხსენიეს თავიანთ გაზეთებში. 

      მომავალ წლის თხუთმეტ იანვარს გადავიტან მუზეუმს პეტერბურგში და იქაც ვეცდები 

გამოვფინო. 

      დიდად ვმადლობ „ივერიის“ რედაქციას, რომ ჩემი მოგზაურობა დაუნახავს 

საყურადღებოდ. შემდეგ ვეცდები უფრო დაწვრილებით გადმოგცეთ ხოლმე მიმდინარეობა 

და საყურადღებო შემთხვევანი ჩემის მოგზაურობისა. 

 

                                                                                                                                  ფოტოგრაფი როინაშვილი 

 

           ქ. მოსკოვი 

           16 დეკემბერი 

       

 

„ივერია“     # 30   1888წ.    10 თებერვალი 

      ახალი ამბავი:  ბ-ნი როინაშვილს როგორც გვაუწყებს გაზ. „нов. вр.“ ახლა პეტერბურგში 

მისულა და თავის შესანიშნავს მუზეუმს პეტერბურგის საზოგადოებას გაასინჯებს. 

 

 

„ივერია“   #39   1888წ.    20 თებერვალი 

 

      ახალი ამბავი: კავკავი: 12-ს თებერვალს პეტერბურგიდან კავკავში ჩამოვიდა ჩვენი 

პატივცემული ფოტოგრაფი ბ-ნი ალექსი სოლომონის ძე  როინაშვილი, თავის შესანიშნავის 

მუზეუმითურთ. როინაშვილი ძალიან ემადლიერება პეტერბურგისა და მოსკოვის 
საზოგადოებას, რომელმაც დიდი ყურადღება ათხოვა იმის მუზეუმს. როინაშვილს ამ 

უკანასკნელ ხანებში შეუძენია რამდენიმე ძველი ნივთი, პეტერბურგსა და მოსკოვში ბევრნი 

ეხვეწებოდნენ თურმე, ესა და ეს ნივთი მოგვყიდეო, მაგრამ როინაშვილი არ დათანხმებულა. 

როინაშვილს, როგორც თვითონ ამბობს განზრახვა აქვს თავისი ბინა ჩვენს დედა-ქალაქში 

გადმოიტანოს და აქვე გაჰმართოს თავისი მუზეუმი. როინაშვილი ამბობს, რომ ჩემს 
სამშობლოს არ უნდა დავუკარგო ჩემი მონაღვაწიო. ამ  ჟამად პატივცემული ალექსი 

სოლომონის ძე დროებით საცხოვრებლად თემი-ხან-შურაში წავიდა. 

 

 

„ივერია“  # 120   1889წ.      11 ივნისი 

 

      ახალი ამბავი:  როგორც შევიტყვეთ, ბ-ნს როინაშვილს, რომელსაც მოსკოვში ჰქონდა 

გამართული მუზეი და ფოტოგრაფია, საბოლოოდ განუზრახავს ჩვენს ქალაქში დარჩენა, 

დაუქირავებია კიდეც თამამშოვის ქარვასლის პირდაპირ ხარაზოვის სახლი, სადაც წინად 

ბარკანოვსა ჰქონდა გამართული ფოტოგრაფია, და აკეთებინებს. ამას შემდეგ ბ-ნი 

როინაშვილი  აპირობს მოსკოვში წავიდეს და ჩამოიტანოს მუზეი და ფოტოგრაფიის 

მოწყობილობა. როინაშვილს სურათის გადასაღები მანქანები სულ ახლები შეუძენია და ამას 

გარდა დიდ ძალი სურათები და სახეები აქვს თურმე გადაღებული სხვა-და-სხვა ქვეყნისა. 

როინაშვილის ფოტოგრაფია და მუზეი თხუთმეტ აგვისტოს მზად იქნება თურმე. 

 

„ივერია“   # 124   1889წ.  16 თიბათვე 

      ახალი ამბავი: ხელმწიფე იმპერატორის ბრძანებით ყოვლად მოწყალედ ებოძა 

ბრილიანტის ბეჭედი ჩვენს თანამემამულეს, და დაუღალავ შემკრებელს იშვიათის 

საარხეოლოგიო და სამუზეიო ნივთებისას ფოტოგრაფს ა. როინაშვილს, რომელმაც 

წარუდგინა მის უდიდებულესობას ალბომი დაღესტნის ბუნების სურათებისა. 

 

 

„ივერია“   # 207  1889წ.  1 ოქტომბერი 

 

      ახალი ამბავი: ტფილისში კარგად ცნობილს ბ-ნს ალ. როინაშვილს ნება-რთვა მიუღია 

ფოტოგრაფია და მუზეუმი გაჰმართოს თბილისში. 

 

 

„ივერია“    # 219, 220  1889წ.   16 ოქტომბერი, 17 ოქტომბერი 

 განცხადება 

 ახლად გამართული ფოტოგრაფია  ა.ს. როინაშვილისა 

 

     მოთავსებულია ერევნის მოედანზედ ხარაზოვის სახლში. მიიღებს ყოველ გვარს 

ფოტოგრაფიულს საქმეებს იაფისა და ზომიერის ფასით. 

     იქვე ისყიდება სხვა და სხვაგვარი შესანიშნავი სურათები საქართველოსი და მთელის 

კავკასიისა. 

 

„თეატრი“ # 37-38  1889წ.  5 ნოემბრის (ახალი ამბები)    

 

    „ბ-ნს ა. როინაშვილს დაუხატავს რამდენსამე ეგზემპლიარად თამარ მეფის 

ფოტოგრაფიული სურათი დიდის ზომისა. ეს სურათი ისყიდება გრ. ჩარკვიანის და რ. 

ფანცხავას წიგნის მაღაზიაში. ფასი სურათისა ერთი მანათია.“ 

 

„ივერია“    # 27  1891წ.       5 თებერვალი 

                                  განცხადებანი   

 

       ა. როინაშვილი ყიდულობს ყველა ნაირ ძველებურს ნივთებს  

აგრეთვე მოიწვევს ხელოსანს ქალებს, რომელთაც შეუძლიანთ ძველებურის ხელოვნებით 

ოქრო-მკერდით და აბრეშუმის ძაფეულით კერვა ფარჩებზედ: ბაბთებისა, სუზნებისა, თახჩის  

ფარდებისა, და სხვა. უმორჩილესად ვსთხოვთ მობრძანდნენ და მიიღონ საქმე კარგს ფასად 

ერევნის მოედანზე, ხარაზოვის სახლებში, როინაშვილის ფოტოგრაფიაში. 

 

          ასეთივე განცხადებაა „ივერიის“ შემდეგ ნომრებში: 

                         # 11 – 12 იანვარი 

                         # 6 – 17 იანვარი 

                         # 33 – 12 თებერვალი 

                         # 37 - 16 თებერვალი 

                         # 40 – 20 თებერვალი 

                         #  46 – 28 თებერვალი 

                         #  52 – 9 მარტი 

                         #  54 – 12 მარტი 

                         #  71 -  2 აპრილი 

                         #  88 – 27 აპრილი 

                         #  89 -  აპრილი 

                         # 92 – 2 მაისი   

 

„ივერია“   # 10   1891წ.   13 იანვარი 

      ახალი ამბავი: ბ-ნ ალ. როინაშვილს განუზრახავს დაჰბეჭდოს თავისის ხარჯით  “ძმური 

სიტყვა“ ბ-ნ დ. მაჩხანელისა და ძლიერ იაფ ფასად გაჰყიდოს. 

 

 

„ივერია“   #14    1891წ.    19 იანვარი 

      ახალი ამბავი: “ჩვენ მივიღეთ ბ-ნის შიო ქუჩუკაშვილისაგან მის მიერ შეკრებილი 

დავითაშვილის ფონდის სასარგებლოდ რვა მანეთი. აი, სიაც შემომწირველთა: ალექსანდრე 

როინაშვილი 2 მ. იაკობ ალექსანდრეს ძე მანსვეტოვმა 1 მ. ლიზა ჩერქეზიშვილმა 1 მ. 

დიომიდე კილაძემ 50კ. ბარამიშვილმა 40კ. გიორგი მესხიშვილმა 5კ. გიგო თამაზიშვილმა 15კ. 

ისაკ ბახტაძემ 40კ. პლატონ თავდგირიძემ 1 მ. შიო ქუჩუკაშვილმა 1 მ. ამ ფონდისა აქამდის 

იყო 138 მ. 10 კ. ამიანად შესდგა 146 მ. 10კ.“ 

 

 

„ივერია“  # 25     1891წ.     1 თებერვალი 

 

  წერილი რედაქციის მიმართ 

 

      ნება გვიბოძეთ გულითადი მადლობა გამოვუცხადოთ ტფილისის ფოტოგრაფს, ბ-ნს ა.ს. 

როინაშვილს, რომელმაც შემოსწირა ჩვენს ბიბლიოთეკას ერთი თუმნის ქართული წიგნები. 

 

                                                                                                      მცხეთის ბიბლიოთეკის გამგებელნი 

                                                                                                     სოფ. მცხეთა   

 

 

 

„ივერია“    # 83   1891წ.    16 აპრილი 

      ახალი ამბავი: „მას შემდეგ, რაც „საისტორიო მუზეი“ შენდება ალექსანდრეს ბაღის ზემო 

ნაწილში, ბულვარის პირად, ეს ბაღი სრულებით შეკრულია ამ მხრით. ეს შენობა დღეს 

თითქმის დამთავრებულია მაგრამ ბაღი მაინც შეკრულია. 

      წარსულის თთვის 18 რიცხვს საბჭომ დაავალა ქალაქის გამგეობას სთხოვოს სამხედრო 

საინჟენერო სამმართველოს გააღოს ბაღი ხალხისათვის. ქალაქის თავის მოადგილემ ბ-ნმა 

იზმაილოვმა უკვე აცნობა ეს გადაწყვეტილება საბჭოსი ინჟინრების უფროსს გენერალ-

ლეიტენანტს ა. პოდომოვს.“ 

 

 

 

„ივერია“  # 85   1891წ.      18 აპრილი 

     ახალი ამბავი: ჩვენ მივიღეთ ახლად დაბეჭდილი წიგნი „ძმური სიტყვა“ დ. მაჩხანელისა. ეს 

წიგნი დაიბეჭდა ფელეტონებად ჩვენს გაზეთში ამ სამი წლის წინად, ესე იგი 1887 წელს. 

შემდეგ რედაქციამ ცალკე წიგნად დაბეჭდა და ყველა დაბეჭდილი წიგნი მალე გაიყიდა. დღეს 

ბ-ნს როინაშვილს ხელმეორედ დაუბეჭდია ეს წიგნი და მცირე ფასიც დაუნიშნავს. შეცვლილი 

ვგონებთ, წიგნში არა არის რა და ისევეა დაბეჭდილი, როგორც წინად იყო, მხოლოდ ბოლოში 

დართული აქვს განმარტება ზოგიერთის წიგნში ნახმარ სიტყვებისა. ფასი წიგნისა ხუთი 

შაური. 

 

 

„ივერია“  # 92    1891წ.   2 მაისი 

      ახალი ამბავი:  ბ-ნმა ალექსანდრე როინაშვილმა, „წერა-კითხვის საზოგადოებას“ ლატარია 

ალეგრისათვის შესწირა: მოზრდილი სურათები: ბაქრაძისა – სამი, თამარ დედოფლისა – ორი,   

ალ. ყაზბეგისა – ხუთი; ამის გარდა კიდევ დიდი სურათები~: თამარ დედოფლისა – 2, მოწამე 

შუშანიკისი -2 , დავით გარეჯელისა -1, კონსტანტინე მთავრისა – 1, შიო მღვიმელისა – 2, 

გიორგი მთარგმნელისა – 2, დავით აღმაშენებლისა – 1, დარიალის ხეობისა – 1. 

 

 

 

„ივერია“   # 98     1891წ.   11 მაისი 

      ახალი ამბავი: „წერა-კითხვის“ საზოგადოებას შემოსწირეს კიდევ ლატარია ალეგრისათვის 

შემდეგი ნივთები: 

1. ივ. იაგორ.-ძემ ბებურიშვილმა……… 

2. დავ. იაგ.-ძემ  თეთრაძემ…….. 

3. ეგნატე მიქელაძემ…….. 

4. ივ. ლ-ძემ……. 

5. ალ. როინაშვილმა – საქართველოს და დაღესტნის ადგილთა, მონასტერ ციხეთა დიდი 

სურათები, სულ რიცხვით – 21: ერთი ყუთი ოდეკოლონი შუშებით სავსე, 12 ც. ტილო 

ხელსახოცი, 6 ც. ქართული თავშალი ჩითისა, 6 ც. დახატული ფოთლები შიგ ფერად ფერადი 

ჩაქსოვილი ყვავილებითა. 

 

 

 

„ივერია“   # 121      1891წ.        12 ივნისი 

 

 ახალი ამბავი: 

                           

                            წერილი რედაქციის მიმართ: 

 

      ნება მოგვეცით თქვენის პატივცემულის გაზეთის საშუალებით გულითადი მადლობა 

გამოვუცხადოთ იმათ, რომელთაც მცხეთის საჯარო წიგნთსაკითხავს შემოსწირეს წიგნები: 

     ალ. როინაშვილმა  10 მან. და  50 კაპ. მღვდელმა სვიმონ ხახუტოვმა 6 მან. 55 კაპ., ზაქარია 

გარსევანიშვილმა 2 მან. 75 კაპ, გრიგოლ მაჩხანელმა, შაქრო ჯინჭველაძემ და სხვა. 

 

                                               მცხეთის საჯარო ბიბლიოთეკის გამგებელნი 

„ივერია“   # 31  1892წ.      9 თებერვალი 

      ახალი ამბავი: ბ-ნმა ალ. როინაშვილმა შესწირა „წერა-კითხვის გამავრცელებელ 

საზოგადოებას“ 2 (ორი) დიდი ვიტრინა. საზოგადოება შემომწირველს მადლობას უძღვნის. 

 

 

„ივერია“  # 64   1892წ.     24 მარტი 

      ახალი ამბავი: ბ-ნი ალ. როინაშვილი უსასყიდლოდ უგზავნის ამ დღეებში კავკავის 

ქართველთა სკოლას მისის დამაარსებლის მ. ზ. ყიფიანის დიდ სურათს ჩარჩოთი,  

ჩინებულად მომზადებულს თავის ფოტოგრაფიაში. 

 

 

„ივერია“   #217  1893წ.     10 ოქტომბერი 

 

                                  ტფილისი    9 ოქტომბერი 

 

      კარგა ხანია, რაც ბატონმა ალექსანდრე როინაშვილმა შესწირა „ქართველთა შორის წერა-

კითხვის გამავრცელებელ საზოგადოებას“ თავისი ძვირფასი მუზეუმი. 

      ბატონს როინაშვილს, დიაღ დიდი შრომა და ღვაწლი უნდა ჰქონდეს გაწეული ამ 

მშვენიერის ნაწარმოებისა და ძველ ნივთების მოსაკრეფად, რომელიც ამ საპატიო კეთილმა 

კაცმა უძღვნა საზოგადოებას. 

      ამ მდიდარს შემოწირულობაზე, რომელიც 50 000 მანეთად ღირს, ჩვენ ეხლა მხოლოდ იმას 

ვიტყვით, რომ ბატონმა როინაშვილმა ჩაჰყარა მტკიცე საძირკველი დიდისა და ხელოვანის 

საქმისა. მან დაამტკიცა, რომ ღმერთს უხვად მიუნიჭებია მისთვის ძვირფასი და წმინდა 

გრძნობა. ამ გრძნობას ეწოდება – ერის ერთგულება, ქვეყნის სიყვარული. 

      მაგრამ „წერა-კითხვის საზოგადოებამ“ აქამდინ ისიც კი ვერ მოახერხა, რომ გამოართვას 

ბატონ როინაშვილს მის მიერ ნაჩუქარი განძი. ვერ მოახერხა იმიტომ, რომ შესაფერი ბინა ვერ 

უპოვნია, და ეს ნივთები ისევ შემწირველს აბარია. ბატონი როინაშვილი არ სჯერდება იმ 

კოლექციას, რომელიც მან უძღვნა საზოგადოებას: იგი ჰფიქრობს  შეუდგეს კვალად 

მოგზაურობას და ბევრი სხვა ძველი ნივთი და განძი შეაგროვოს იმავ „საზოგადოებისათვის“ 

გადასაცემად. 

      მაგრამ ამ მშვენიერის განზრახვის შესრულებას აბრკოლებს ის გარემოება, რომ ბ-ნ 

როინაშვილს მუზეუმის თავის დანებება ვერ გაუბედნია რომ ნივთებს რაიმე უბედურება არ 

დაატყდეს. 

     ახლა ჩვენ შევიტყვეთ, რომ „წერა-კითხვის საზოგადოებას“ განუზრახავს მუზეუმის 

შენობის აგება შესაფერ ადგილას, რამდენისამე პატივცემულ ქართველის დახმარებით. 

      ამ შენობაში იქმნება მოთავსებული მთელის საქართველოს საარხიტექტურო, საისტორიო 

და საარხეოლოგიო ნაშთნი და განძეულობა. აქვე ექმნება ბინა თვით  „საზოგადოების“  წიგნთ-

საცავს და ხელ-ნაწერებს. აქვე გადმოტანილ იქნება ბატონ  

როინაშვილის შეწირული ნივთებიცა. ხოლო ალაგიც ამ მუზეუმისათვის, როგორც გვესმის, 

შეწირული იქნება ერთის პატივცემულ ქვეყნის გულ-შემატკივარ ქართველისაგან. ამასთან ეს 

საპატიო კაცი, გარდა იმისა, რომ ასეთ უხვს შეწირულობას უპირობს სამშობლო ქვეყანას, იგი 

თვითონ დიდად განვითარებული, განათლებული და ხელოვნების მოყვარულიც ყოფილა. ამ 

ჩვენის ქვეყნის შვილს მოუსურვებია გეგმა სამუზეუმო შენობისა ევროპაში საუკეთესო 

არხიტექტორებს აჩვენოს და იმათთან ერთად შეიმუშაოს მუზეუმის მოდელი. 

      ამ სახით, ორმა ქართველმა კაცმა დასდეს საფუძველი ქართულის ხელოვნების ტაძრისა, 

რომელიც იქნება მჭერ-მეტყველი მოწმე ამ საპატიო გვამთა ქვეყნის ერთგულებისა და 

უანგარო მამულიშვილობისა. 

      ჩვენ განსხვავებულის სიამოვნებით აღვნიშნავთ ამ შემთხვევას. იმედი გვაქვს, რომ 

ქართულის მუზეუმის აგება მტკიცე და საფუძვლიან ნიადაგზეა დღეს. 

      მაშინ, როდესაც ქართველი კაცი სწირავს და უძღვნის ქვეყანას ასიათასს მანეთს, არა 

გვგონია, რომ დანარჩენ  ჩვენ თანამემამულეთ გულ-ხელი დაიკრიბონ და თავისი წვლილი არ 

შესწირონ ამ დიდს და საშვილიშვილო საქმეს. 

 

                                                                                                                         მეველე     /დავით მიქელაძე/ 

 

ფსევდ: „მეველე“,  „დ. ზურაბისშვილი“,  „კულაშელი“,   /1843-1918/- ლიტერატორი, 

პუბლიცისტი,  ჟურნალისტი,  მთარგმნელი,  საზოგადო მოღვაწე,  ეროვნულ-

განმათავისუფლებელი მოძრაობის მონაწილე. 

 

„ივერია“  #15   1893წ.     22 იანვარი 

       ახალი ამბავი: ჩვენს ფოტოგრაფს ბ-ნს ალ. როინაშვილს განუზრახავს მრავლად 

დაამზადოს განსვენებულ ივ. ივ. კერესელიძის სურათები და მათის გასყიდვით შემოსული 

ფული გადასდოს განსვენებულის საფლავზე მატურის დასადგმელად. 

 

 

 

 

 

 

 

 

 

 

„ივერია“  # 141   1893წ.   6 ივლისი 

                                            

                                 დაბა და სოფელი 

                                 /მოწერილი ამბავი/ 

 

      სოფ. წილკანი  /დუშეთის მაზრა/. ხანგრძლივმა ზამთარმა ისეთი საქმე დაგვმართა, რომ 

აღარ ვიცით მომავალში რის და ვისი იმედი ვიქონიოთ. ვენახები გადაგვიხმა, ორ სამ წლამდე 

ზარალის მეტს არას გამოველით: საქონელი ბევრი დაგვეხოცა, ბევრს პური ზამთარშივე 

შემოგვაკლდა. ვენახებში, მართალია ძრიერ კარგი ბალახი მოვიდა, მაგრამ ბალახში 

აღებულის ფასით, კუჭს ვერ გაიძღობთ. გაზაფხულზე კიდევ ჩვენმა ნარეკვის წყალმა 

ოთხასის დღიურის ნამუშევარი წაგვართვა, მთავრობას ვაცნობეთ ზარალი, რომელიც 

შეადგენს 25 000 კოდსა, ანუ ფულად რომ ვიანგარიშოდ 50 000 მან. შესაბრალისს სურათს 

წარმოადგენს დაზარალებული სოფელი. ბევრს მჭადი ენატრებასაჭმელად. ორმოც კაცზედ 

მეტი აღარც–კი იქნება მთელ სამამასახლისოში: სხვანი სამუშაოდ არიან წასულნი სხვა 

სოფლებში, მაგრამ რა გამოვიდა: მუშა ექვსი შაურია დღეში, როდესაც ამისთანა ცხელ 

დღეებში, წარსულ წლებში სამი აბაზი სულ მცირე ფასად ითვლება დღიურის მუშისათვის. 

      თქმა არ უნდა, მთავრობა უნუგეშოდ არ დაგვტოვებს და ასე თუ ისე დაგვეხმარება ამ 

გაჭირვებაში. 

      29 თიბათვეს აქ მოვიდა ბ-ნი როინაშვილი ფოტოგრაფიულის აპარატით ეკკლესიის 

ზოგიერთი უძველეს ნივთების გადასაღებად და გადაიღო კიდეცა. ნივთებ შორის 

ფოტოგრაფის ყურადღება მიიქცია, ორმა ძველმა, ეტრატზე ნაწერმა, სახარებამ, 

რომლისთვისაც ჟამთა-ვითარებას ლაქიც არ დაუმჩნევია. საკვირველი სანახავია აგრეთვე 

ოქრო-მკერდით ნაკერი გარდამოხსნა და ოლარი შიგ ჩატანებულის ძვირფასის ქვებითა. ეს 

ძვირფასი ნივთები აშკარად გვიმტკიცებს ხელოვნების ზედ მიწევნით ცოდნასა ძველად.  

მაგრამ ამაზედ უფრო უძვირფასესი სიმდიდრე ჰქონია ჩვენს ეკლესიასა. ღვთისმშობლის 

სურათის თავთან, ორსავ მხრივ, ჩართულია ორი პატარა სურათი, რომლებსაც ჯერ არავის 

ყურადღება არ მიუქცევია და თურმე უძვირფასეს განძად - კი უნდა ჩაითვალოს. ფოტოგრაფს 

ბ-ნს როინაშვილს დიდად მოეწონა ეს სურათები და სთქვა, რომ მაგისთანა ხელოვნება ჯერ 

თითქმის არსად არ მინახავსო. 

 

                                                                                                                         სოფ. ლაშაური  

 

 

 

„ივერია“   # 196   1895წ.    13 სექტემბერი 

ახალი ამბავი 

 

      „ჩვენმა პატივცემულმა ფოტოგრაფმა ალექსანდრე როინაშვილმა დაბეჭდა ორასი სურათი 

მეფე ერეკლესი, რომელიც იქავე პანაშვიდის დროს დაურიგა თუშ-ფშავ-ხევსურთ. აქვე 

დარიგდა „წიგნების გამომცემელ ამხანაგობისაგან „ერეკლეს გლოვა“, ხალხური ლექსი 

„აღსდეგ გმირთა გმირო“. 

 

 

 

„ივერია“  #180  1895წ.     23 აგვისტო 

ახალი ამბავი 

 

დაბა ცხინვალი: მდგომარე თვის 18 გახსნეს და აკურთხეს ახალს ბინაზედ გადატანილი 

აქაური სახალხო სამკითხველო, რომელიც რამდენიმე წელიწადია, რაც არსებობდა, მაგრამ 

რიგიანად ვერ მოიკიდა ფეხი და ვერ მოიზიდა მკითხველი დღევანდლამდის. იმედია, ახალი 

გამგე ამ ბიბლიოთეკისა უფრო მეტის ყურადღებით მოეპყრობა და საქმეს რიგიანად 

დააყენებს. კურთხევის დროს ხალხი ბლომად დაესწრო. დაესწრო აგრეთვე ტფილისიდან  

მოსული ფოტოგრაფი ა. როინაშვილი, რომელმაც შესწირა სამკითხველოს ოცდა-თხუთმეტ 

მანეთამდის ღირებულების წიგნები. წიგნთა შორის იყო მშვენივრად დასურათებილი და  

ლამაზ ყდაში ჩასმული დიდი „ვეფხისტყაოსანი“ და აგრეთვე მშვენივრადვე დასურათებული 

ყდიანი „საქართველოს სამოთხე“ საბინინისა. 

 

 

 

 

„ივერია“  # 188   1895წ.      21 სექტ. 

 

 წერილი რედაქციის მიმართ 

 

 მოწყალეო ხელმწიფევ, 

 ბატონო რედაქტორო ! 

 

      კომიტეტი უმორჩილესადა გთხოვთ თქვენის პატივცემულის გაზეთის საშუალებით 

უგულითადესი მადლობა გამოუცხადო, მის მაგიერ, დიდად პატივცემულთ თავადს 

ალექსანდრე  (ასიკო) ბიძინას ძეს ერისთავს, რომელმაც სამაგალითო და შესანიშნავი 

თანაგრძნობა აღმოუჩინა ახალს დაწყებულს სამეურნეო განყოფილებას, სამკითხველოს და 

მომავალ დედათა სკოლასაც დაჰპირდა ყოველ წლივ ოც-ოცი მანეთის ძლევას და ფოტოგრაფს 

ალექსანდრე იოსების ძეს როინაშვილს, რომელმაც შემოსწირა ცხინვალის ახალს შენობაში 

გადატანილს სამკითხველოს სხვადასხვა ძვირფასი ქართული წიგნები, ღირებული უმეტეს 50 

მან. და გადაიღო ფოტოგრაფიული სურათი ახლად აგებულის როტონდისა და თვით 

სამეურნეო ბაღისა კურთხევის დროს. 

                                                                                                                თავმჯდომარე კომიტეტისა       

                                                   ე. გუგუშვილი 

                                                         

 

„ივერია“   # 256    1895წ.    26 ნოემბერი 

 

 

                         საერო მუზეუმის სახლის შესახებ 

 

     „კვალის“  47 #-ში პატივცემულმა ა. ხახანაშვილმა წარმოსთქვა აზრი საერო სახლის, 

მუზეუმის შესახებ. ეს დიდად საყურადღებო და შესანიშნავი აზრია და იმედი უნდა 

ვიქონიოთ, რომ ჩვენი საზოგადოება ყურადღებას მიაქცევს და დაუფიქრდება ამ 

დაგვიანებულს, მაგრამ დიდად სასურველს საქმეს. რუსეთის იმპერიაში თითქმის არც ერთი 

ერი არ მოიპოვება, რომ საკუთარი ეროვნული სახლი ან მუზეუმი არ ჰქონდეს. 

ფინლანდიელებს, მცირე რუსებს, პოლონელთ და ყაზანელ თათრებსაც-კი აქვთ საკუთარი 

საერო მუზეუმი. 

      ჩვენ-კი, რომელთაც უპირატესობა გვაქვს წარსულის დიდებითა, ხელოვნებითა, 

მწიგნობრობითა, მხატვრობით, აზრადაც არ მოგვდის დავაარსოთ ამგვარი ეროვნული სახლი. 

რათა დაინახოს ჩვენმა მომავალმა თაობამ თავისი წარსული, თავისი დიდება. 

      რა არის მუზეუმი? მუზეუმი არის იმგვარი სარკე, რომელშიაც ჩაიხედავ, მერე მოშორდები 

და შენი სახე და საქმე კი შიგ დარჩება. გადის რამდენიმე ათასი წელიწადი და შენი მომავალი 

თაობა თვალით ჰხედავს, თუ რა სახისანი ყოფილან მათი წინაპარნი და რა შესძლებიათ და რა 

უმოქმედიათ. 

      მუზეუმი იგივე უმაღლესი სასწავლებელია, სადაც პროფესორები თავიანთ მოწაფეებს 

უკითხავენ ლექციას და ასმენენ ისტორიას და მისს ლიანდაგსა. 

       მუზეუმის დანიშნულება ის არის, რომ თვალით დაანახვოს წინაპართა ნამოქმედი, 

მოსაზრეობა, ხელოვნება და ჭკუისა და გონების ნაწარმოების ნაყოფი. მე დარწმუნებული    

ვიყავი, რომ ადრე თუ გვიან ჩვენი დაწინაურებულნი პირნი დაიწყებდნენ ამ ფრიად საჭირო 

და საშვილიშვილო საქმეზე ზრუნვასა და აი, სწორედ ამის გამო, ამ ოცის წლის წინად 

შევუდექი ძველის შესანიშნავის სამუზეუმო ნივთების შეკრებასა და მოპოებას. ამ ნივთების 

შეძენაში რამდენი შრომა, გაჭირვება და მწუხარება გამოვიარე, აქ საჭიროდ არა ვრაცხ 

მოვიხსენო. მე მხოლოდ იმას ვაუწყებ ჩემთა მოძმეთ და მემამულეთ, თუ რამდენად 

ნაყოფიერი იყო ჩემი დიდი ხნის განზრახვა. მე ვიმოგზაურე იმ უცხო ქვეყნებში, რომელნიც 

გარს არტყიან ჩვენს სამშობლოს და ხშირად ესხმოდნენ ხოლმე თავსა და გაჰქონდათ მრავალი 

ნივთები და ოჯახის მოწყობილობა. ამ ჩვენის ოდესმე დაუძინებელის მტრებისაგან შევიძინე 

ხუთასამდე ნივთი და ჩამოვიტანე ჩვენს დედა-ქალაქში იმ განზრახვით, რომ გადამეცა ჩვენის 

ერისათვის, დასაარსებლად ქართული ეროვნული მუზეუმისა და ისევ წავსულიყავ 

საქართველოს სხვადასხვა კუთხეში ძველის ნივთების მოსაპოვებლად. 

      აი ექვსი წელიწადი სრულდება, რაც ჩამოვიტანე ეს ნივთები და, ჩვენდა სამწუხაროდ, 

დღევანდლამდე ვერ ვპოვე ვერც ერთი დაწესებულება ჩვენში, რომ შეეძლოს და შეინახოს, 

თუნდ დროებით დაქირავებულს სახლში, და მოუყაროს თავი ამ შესანიშნას და იშვიათ 

ნივთებს. ხოლო მე მომცეს შემთხვევა, რომ განვაგრძო ჩემი გულითადი წადილი და კიდევ 

შევუდგე ნივთების მოპოვებასა იმავე განზრახვით. 

      ოცი წელიწადი ვფიქრობდი, ვზრუნავდი, ვმეცადინეობდი, შევყარე ხუთასამდე ნივთი და 

დღეს ამის დარაჯად გადავიქეცი! 

      აგერ ასი წელიწადი სრულდება, რაც ჩვენში მშვიდობიანობაა; მაგრამ ამ ასი წლის 

განმავლობაში დღიური მიწაც ვერ შევიძინეთ! შეძენას თქვენი ჭირი წაუღია, პირიქით 

ათასობით და ათი-ათასობით კი დავკარგეთ. გაიძახიან, რომ ჩვენი ქვეყანა მდიდარიაო, მეც 

ამას ვიტყვი მდიდარია, სავსეა ყველანაირ მადნეულობითა, მოსავლითა და ბუნების 

მშვენიერებითა, მაგრამ ყოველი ესე, საუბედუროდ, ლამის ხელიდამ გამოგვეცალოს ჩვენის 

დაუდევრობისა და უყურადღებობის გამო. 

      ამ ასის წლის წინად ჩვენი ქვეყანა მთელ დედამიწის ზურგზედ, ქვეყნიერების მუზეუმს 

წარმოადგენდა. ჩვენ კი თითქმის არაფრად მიგვაჩნდა და აი, ამიტომ კარგად გამოიყენეს 

გარეშეებმა ეს ასი წლის მშვიდობიანობა. იგინი მოდიოდნენ ჩვენში და სადაც-კი ძვირფასი 

რამ მოიპოვებოდა ჩვენთა წინაპართა ნაღვაწი, კრეფდნენ და გაჰქონდათ. მაგრამ ამას არ 

სჯერდებოდნენ - დაგვყავდა ყოველგან, ვუთხრიდით ჩვენთა წინაპართა საფლავებსა, 

რომელნიც რამდენიმე ასი და ათასი წელიწადი დაცული იყვნენ ერის თაყვანის საცემათ, 

რომელთაც სიცოცხლითავ დაიდგეს ღირსეული ძეგლი და რომელთაც თავი შესწირეს ჩვენს 

ეროვნებასა. 

      აი, ამ ჩვენ დიდებულთა საფლავებს ჩვენვე ვუთხრიდით, რომლებშიაც ხშირად 

პოულობდნენ შესანიშნავს და სამაგალითო ნივთებსა. ქვისასა, სპილენძისასა, ოქროსასა, 
ვერცხლისასა, რომელნიც ხელოვნურის მოყვანილობით საგანგებო განძი იყვნენ. გაიტანეს 

ყველა ესენი გარეშეებმა ჩვენი ქვეყნიდამ თავიანთ საერო მუზეუმებისათვის და დაეკარგა 

სამუდამოდ ჩვენს ქვეყანას  და ჩვენს საერო სახლს ის განძი, რომელიც შეადგენდა ჩვენი ერის 

სიმდიდრესა, სიამაყესა და თავმოყვარეობასა. 

      აღმოსავლეთის ერთს ქვეყანაში კერძო საოჯახო მუზეუმი ვნახე, რომელიც დაფასებულია 

ორ მილიონად. ეს მუზეუმი, თუ სულ არა, ნახევარზე მეტი მაინც ჩვენის ქვეყნიდამ გატანილი 

ნივთებისაგან არის შემდგარი. ამისი საბუთები მაქვს. 

      ახლა ვიკითხოთ: ნუ-თუ ესეთი დიდი ცოდვა ჩაიდინა ამ მშვიდობიანობის დროს ჩვენმა 

თაობამ და დაუკარგა ქვეყანას ის, რითაც ერს უნდა შეესწავლა თავისი წარსულის დიდება, 

ხელოვნება, ქანდაკება, და ათას გვარი ნიჭის ნაყოფი?! 

      იქნება სთქვან : ჩვენმა განათლებულმა თაობამ არ იცის მუზეუმი რა არისო? -  ეს 

შეუძლებელია. 

      ნუ-თუ ეს მოსწავლე ახალგაზრდობა, რომელიც ასობით სწავლობს სატახტო ქალაქების 

უმაღლესს სასწავლებლებში, არა ჰხედავდა იქაურს მუზეუმებს, რომლებზედაც მილიონებია 

დახარჯული და ისე უყურებს მართებლობა, როგორც უმაღლესს სასწავლებელს და 

ყველასათვის კარ ღია არის. ჩვენში ყოველ წელს მატულობს განათლებულთა და 

განვითარებულთა გუნდი, მაგრამ, ჩვენდა სამწუხაროდ, არა-თუ არ არის შემდგარი მათგან, 

არამც თუ არხეოლოგიური, ეტნოგრაფიული და სხ.საზოგადოებები, არამედ მოყვარულნიც 

კი არ არიან ასეთი რამეებისა. 

      დიდად სასურველია, რომ ამ მეცხრამეტე საუკუნის დამლევში მაინც მოიფიქროს ჩვენმა 

განათლებულმა საზოგადოებამ, რომ საერო სახლის, მუზეუმის აგება საჭირო არის და მით 

გაუჩინონ ბინა მას, რაც კიდევ დარჩენილა ჩვენს ქვეყანაში ძველი ნივთნი და ნაშთნი და 

ყველა ერთად მოაწყოს ჩვენ წინაპართა სასახელოდ და სადიდებლად. 

                                                                                                               

                                                                                                                ალექსანდრე როინაშვილი 

 

 

„ცნობის ფურცელი“  # 50 1896წ.  8 დეკემბერი 

 ახალი ამბავი 

ფოტოგრაფიის გაუმჯობესება 

    ფოტოგრაფ ბ-ნ როინაშვილთან ჩვენ ვნახეთ მშვენივრად გადაღებული სურათი, რომელსაც 

ადამიანი განცვიფრებაში მოჰყავს. ეს სურათი წარმოადგენს ერთსა და იმავე პირს სხვადასხვა 

მდგომარეობაში გადაღებულს. ამ სურათში თვით ბ-ნი როინაშვილია გადაღებული ისე, რომ 

ერთი როინაშვილი ცემას უპირებს მეორეს; მუშტი მოუღერებია მეორისათვის და საშინელი 

გაბრაზებული უყურებს. მხოლოდ მეორე კაცი, რომელსაც მუშტს უღერებს იგივე ბ. 

როინაშვილია და ჯიბეებში ხელებ ჩაწყობილი, დამცინავის სახით შეჰყურებს მეორე 

როინაშვილს; მხოლოდ ეს სცენა ერთს სურათად არის გამოყვანილი. ადამიანი როდესაც 

დაჰხედავს ამ სურათს, თავის თავს არ უჯერებს, რომ ეს ორივე სახე ერთი და იგივე პირია და 

გაშტერებული ძალა უნებურად აცქერდება ორთავე პირს.  

 

 

 

„ცნობის ფურცელი“  #120  1897წ.  19 თებერვალი 

 მეტად ძველი და საინტერესო ამოჭრილი მხატვრობა (გრავიურა) 

 

    ჩვენ პირველად ვნახეთ მეტად საინტერესო სურათები, რომელიც ამ დღეებში შემთხვევით 

შეუძენია ჩვენს დაუღალავს და პატივცემულ ალექსანდრე როინაშვილს თავის მდიდარ 

მუზეისათვის. 

      სურათები წარმოადგენენ ეგრედ წოდებულ გრავიურის ხელობას (ამოჭრილს მაგარ 

ლითონზე: სპილენძზე, ფოლადზე და თითბირზე და მერე ამოჭრილიდან ქაღალდზე 

დაბეჭდილს.). ზომა სურათებისა დასაწერ თაბახის ოდენაა. ქაღალდი მეტად ძველებური და 

სქელია. სურათები ორასამდეა, სულ მომატებული მათგანი წარმოადგენს ბიბლიის შინაარსს, 

ზოგი ახალი აღთქმის ისტორიიდან. ყოველ სურათზე ბეჭდურად არის მოხსენებული 

მხატვრობის შინაარსი ლათინურ ენაზე. მერე ხელით არის მოწერილი რუსულად 

(სლავიანურად) და ქართულად. ქართული და რუსული ნაწერი მაინც და მაინც როგორც 

მელნიდანა სჩანს ამ საუკუნის დასაწყისს უნდა ეკუთვნოდეს. ერთს ადგილას სწერია 

ლათინურად, რომ ამ სურათებში შეკრებილია ყველა წარსული და თანამედროვე საუკუნეთა 

ნახატებიო, რომელნიც გრავიურით არის  გადაღებული. თვითონ გრავიურის ხელობა, 

როგორც ვიცით ევროპაში შემოღებულ იქმნა მე-XV საუკუნეში. 

     ძნელია დაბეჯითებით რამე ვსთქვათ, მაგრამ ყოველ შემთხვევაში ა. როინაშვილის 

გრავიურები ძალიან ძველია და ძვირფასი განძია სიძველის მოყვარულთათვის, ჩვენთან 

ერთად ხსენებული სურათები  ბ-ნ ვ. ველიჩკომაც დაათვალიერა და სთხოვა ა. როინაშვილს 

გავგზავნოთ, ცნობილს სტასოვთან, რომელიც დიდი მცოდნეა მხატვრობით ხელოვნებისა და 

უეჭველია პატივცემული პროფესორი გამოიკვლევს, თუ რა დროს ეკუთვნის ხსენებული 

გრავიურებიო. 

 

 

 

„ცნობის ფურცელი“  # 158  1897წ.   31 მარტი 

      შეწირულება. განსვენებულის თავადის ნიკოლოზ ზურაბის ძის ჭავჭავაძის მემკვიდრეთ 

გარდაუციათ არქეოლოგიის და ისტორიის ცნობილ მოყვარის ა.ს. როინაშვილისათვის 10 

ნივთი, შესანიშნავი არქეოლოგიის მხრივ, რათა ეს ნივთები გადასცეს მან მომავალ ქართულ 

ეროვნულ მუზეუმს. 

      ბევრი დამტკიცება და განმარტება არ უნდა მას, თუ რა დიდი მნიშვნელობა ექმნება ჩვენის 

ისტორიისათვის ასეთს მუზეუმს. ამიტომ არ შეგვიძლიან არ ვისურვოთ, რომ  ბ. როინაშვილს 

ადრე და მალე განეხორციელებინოს თავისი დიდის ხნის გულის წადილი. დიდის მადლობის 

ღირსნი არიან მემკვიდრენი განსვენებულის თავადისა ასეთის შეწირულობისათვის და 

იმედია, მიმბაძველნიც გამოჩნდებიან. 

 

 „ცნობის ფურცელი“  #  334 1897წ. 

 

ახალი ამბავი 

 

    საქართველოს საეკლესიო ნაშთ საცავი. განზრახვა აქვთ, ალავერდის ტაძრიდგან (კახეთშია) 

ძველი ხატები და ხელნაწერები გადმოიტანონ დროებით ტფილისში საეკლესიო ნაშთთა 

საცავში და გადახატონ და გადასწერონ, რომ ეგ ნაშთნი არ გაფუჭდნენ, რადგან ალავერდის 

ეკლესია იმდენად დაძველებულია, რომ საშიშია მათი იქ დატოვება უყურადღებოდ. 

     ამ ბოლო დროს, საეკლესიო ნაშთთა საცავის კომოტეტი სცდილობს, რაც შეიძლება, მეტი 

შეიძინოს სხვა და სხვა ისტორიულნი ნაშთნი და ამისათვის, საქართველოს სხვადასხვა  

 

კუთხეებში სურთ დანიშნონ საგანგებო აგენტები, რომელთაც დაევალებათ არქეოლოგიურ 

ნაშთთა გამოკვლევა და მოგროვება. 

     მხატვარს ბ. როინაშვილს შეუწირავს იმავე საცავისათვის ერთი იშვიათი ვერცხლის ფული 

საქართველოს დედოფლის რუსუდანის დროისა (1223-1247წ.) ხუცურის წარწერით. ამას 

გარდა, ბ. როინაშვილს აღუთქვამს, ამავე საცავს უნდა გადავცე ყველა ჩემგან მოგროვილი 

საეკლესიო-არქეოლოგიური ნივთებიო. 

 

 

 

 

„ცნობის ფურცელი“  # 359  1897წ.  2 ნოემბერი 

ახალი ამბავი 

 

    დუშეთის საქალაქო გამგეობის მიმართ. ბ-ნო რედაქტორო! ნება მიბოძეთ თქვენის გაზეთის 

საშუალებით მივმართო ქ. დუშეთის მოურავს და იქაურ ხმოსნებსაც შემდეგის წინადადებით. 

    კარგა ხანია განვიზრახე ქ. დუშეთში გამეხსნა წიგნთ-საცავი და სამკითხველო, რა თქმა 

უნდა ჩემის საკუთარი ხარჯით, რისთვისაც მე უკვე შეკრებილი მაქვს სამასზე მეტი სხვა და 

სხვა ქართული წიგნები და ჩვენ წარჩინებულ მწერალთა ნაწარმოები. ამასთანავე მზადა ვარ 

ჩემისავე ხარჯით შევიძინო სამკითხველოსათვის საჭირო ავეჯი, ხოლო როგორც 

მოგეხსენებათ კერძო პირებს ნებას არ აძლევს მთავრობა წიგნთ-საცავის გახსნას და მიტომ 

ხელ მეორედ მოვაგონებ რა დუშეთის საქალაქო გამგეობას ამ გარემოებას, ვსთხოვ რაც 

შეიძლება დროსით აიღონ მთავრობისაგან ნება-რთვა სამკითხველოს გახსნაზე და მით მეც 

შეძლება მომცენ ჩემი განზრახვის განსახორციელებლად და თვით დუშეთის მკვიდრთა 

სურვილიც დააკმაყოფილონ. 

                                                 

                                                                                                                                          ალ. როინაშვილი  

 

რედ. მინ.   სიამოვნებით ვბეჭდავთ პატივცემულის ალ. როინაშვილის წერილს, თან არ 

შეგვიძლიან არ გამოვსთქვათ ჩვენი გაკვირვება დუშეთის საქალაქო გამგეობის საქციელზე. 

თუ ასე მზამზარეულის საქმის გაკეთება არ შეუძლიათ, მაშ მეტს რაღა სიკეთეს უნდა 

მოელოდეს გამგეობისაგან დუშეთი. 

                                                                                                                                                                     რედ. 

„ცნობის ფურცელი“  #403  1897წ.  17 დეკემბერი 

ახალი ამბავი 

 

    დუშეთი:  ჩვენი სამკითხველო. სამკითხველოს დაარსება აქ ძრიელა სურთ, ბევრსაც 

ცდილობენ მის მალე ნახვას, მაგრამ საქმე როგორღაც ფერხდება. საქმე ის არის, რომ ჩვენ 

ქალაქის მამებს თავიანთ დახლის მეტი არა ენაღვლებათ-რა. დიდი მადლობის ღირსია ბ-ნი 

როინაშვილი, რომ ჩვენს მომავალ სამკითხველოს მოწყობასა და წიგნებს ჰპირდება. მაგრამ 

უფრო საკვირალი იქნება, რომ  მადლს მარილიც მოაყაროს ქალაქის მზრუნველების 

სასირცხვილოდ მკვიდრმა, თვითონ დააარსოს აქ წიგნთსაცავი, რითაც დუშეთის ხსოვნაში 

ძეგლს აიგებს. 

 

 

„ცნობის ფურცელი“  # 207  1897წ.  25 მაისი 

 

ახალი ამბავი 

ფოტოგრაფიულ გამოფენაზე ჯილდოს მიღება. შევიტყვეთ, რომ სხვათა შორის ა.ს. 

როინაშვილსაც მიუღია ჯილდოთ ბრინჯაოს მედალი – დიდი პორტრეტების 

შესრულებისათვის. 

 

„ივერია“    #265   1898წ.   11 დეკემბერი 

 

ახალი ამბავი 

დუშეთი 

 

      დიდი ხნის ნატვრა-სურვილი ბიბლიოთეკა-სამკითხველოს დაარსებისა 6-ს ნოემბერს 

აგვისრულდა დუშელებს, განსვენებულის ქველ-მოქმედის ა.ს. როინაშვილის მიერ 

დაარსებული ბიბლიოთეკა-სამკითხველო ამ დღეს აკურთხეს და დაიწყო მოქმედება. 

კურთხევას დაესწრო მრავალი ხალხი, რომელსაც ადგილობრივმა მღვდელმა მ. მეტრეველმა  

დროისა და შემთხვევის შესაფერისი სიტყვით მიჰმართა და აუხსნა მნიშვნელობა 

სამკითხველოსი და ქველ-მოქმედებისა. შემდეგ გარდახდილ იქმნა სამკითხველოს 

დამაარსებლის როინაშვილის სულის მოსახსენებლად პანაშვიდი. იმედი უნდა ვიქონიოთ, 

რომ ბიბლიოთეკა სამკითხველო მცირე სარგებლობას არ მოუტანს დუშეთის საზოგადოებას, 

რომელიც აქამომდე სრულიად მოკლებული იყო რიგიანსა და აზრიანს გასართობს, თუ 

მხედველობაში არ ვიქონიებთ ადგილობრივს კლუბს, რომელმაც თქვენი ჭირი წაიღო, და ასეც 

რო არ ყოფილიყო, ის მაინც სამკითხველოს მაგივრობას ვერ გასწევდა. ბიბლიოთეკა-

სამკითხველო ქალაქის თვით-მმართველობისაგან უსასყიდლოდ დათმობილს ორ ოთახშია 

მოთავსებული და წესდების ძალით ამავე თვითმმართველობას აქვს ბიბლიოთეკის საქმეთა  

 

მართვა-გამგეობა დავალებული. სახლის გარდა თვითმმართველობა შეჰპირდა წელიწადში 

ათას თუმანს, სახლის გათბობა-განათებისა და მოსამსახურის ხარჯის გასტუმრებას, რაც 

საბუთს გვაძლევს ვიფიქროთ, რომ სამკითხველო საკმაო მკვიდრს საფუძველზეა  

დამყარებული. წესდების შედგენა-დამტკიცებისა და ბიბლიოთეკის მომართვა 

მოწყობისათვის არა მცირედი შრომა გასწიეს პატივცემულმა მაზრის ექიმმა ბ-ნმა იაშვილმა, 

ვასილ როინაშვილმა და ქალაქის თვითმმართველობამ. 

 

 

 

„ივერია“   #13  1898წ.        20 იანვარი 

                                   # 14 

                                   # 15 

                                   # 17             } იგივე განცხადება 

                                   # 18 

                                   # 19 

                               

                            განცხადება:   ვყიდულობ 

      ვყიდულობ ძველებურს ნივთებს სპილენძისასა, თითბრისასა, ვერცხლისასა, ოქროსასა, 

ძველთა დროის ხელოვნურად მინანქრით ნამუშევარს და აგრეთვე ოქრომკერდით 

ნაკერეულობასა. 

 

                                                                                                

                                                                                                               ფოტოგრაფი ა.ს. როინაშვილი 

 

 

 

 

„ივერია“   #34  1898წ.      17 თებერვალი 

 

ახალი ამბავი 

      როგორც შევიტყვეთ, ფოტოგრაფს როინაშვილს გამოუცია საქართველოს მეფის ერეკლე II 

სურათის 500 ცალი. თითო სურათი 25 კ. ღირს. შემოსავალი ამ სურათებისა გადადებულია 

ირაკლის ფონდის სასარგებლოდ. ეს სურათები გაიყიდება მცხეთაში 22 თებერვალს. 

 

 

 

„ცნობის ფურცელი“  # 460  1898წ.  20 თებერვალი 

 

ახალი ამბავი 

    მეფე ერეკლეს ფონდისათვის ალექსანდრე როინაშვილს შეუწირავს 300 სურათი მეფე 

ერეკლესი. თვითო სურათი ეღირება ხუთ-ხუთ შაურად. 

    მასვე შეუწირავს 200 ცალი იმავე სურათისა მცხეთის ტაძრის შესაკეთებელ თანხისათვის. 

 

                                                                                                მადლობა შემოწირულობისათვის # 468-ში. 

 „ცნობის ფურცელი“  #462  1898წ.  22 თებ. 

 

ახალი ამბავი 

 მეფე ერეკლეს სურათები და თოფი 

 

      დღეს მცხეთის ტაძარში ალექსანდრე როინაშვილისაგან გამოფენილ იქნება იქვე ტაძრის 

შესავალში მეფე ერეკლეს რამოდენიმე სურათები დიდის ზომისა და ზოგი ფერადი 

წამლებით დახატული. იქვე იქნება გამოფენილი დიდებული მეფე ერეკლეს თოფი, რომელიც 

ამჟამად თავად აზნაურთა დეპუტატების კრებაში ინახება და რომელიც შემოსწირა ქართველ 

თავად აზნაურობას კნეინა ბარიატინსკისამ, ორბელიანის ასულმა. 

      სწორედ მოსაწონია ბ-ნის როინაშვილის განზრახვა, რომ ამ დღეს ყველა ქართველმა 

იხილოს მეფე ერეკლეს სხვა და სხვა სურათები და მისი თოფის. 

 

 

 

„ივერია“   # 98    1898წ.  12 მაისი 

 

ახალი ამბავი 

 

      გუშინ, ორშაბათს, 11 მაისს, საღამოს 9 საათზედ, უეცრად გარადაიცვალა ცნობილი 

ფოტოგრაფი ალექსანდრე როინაშვილი. განსვენებული დიდი ქველმოქმედი იყო და სულითა 

და გულით მამულიშვილი. როგორც ამბობენ, ანდერძის ქაღალდი დაუტოვებია და მთელი 

თავისი ქონება უანდერძებია „წერა-კითხვის გამავრცელებელ საზოგადოების“  სასარგებლოდ. 

პანაშვიდი დღეს იქნება ნაშუადღევის 1 საათსა და საღამოს 8 საათზე. 

„ივერია“   #99   1898წ.     13 მაისი 

 

ახალი ამბავი 

 

      გუშინ ნაშუადღევის პირველ საათზედ, პანაშვიდი იქმნა გადახდილი ახლად 

გარდაცვალებულის ალექსანდრე როინაშვილის სულის მოსახსენებლად. ხარაზოვის 

სახლებში, ერევნის მოედანზედ, სადაც განსვენებულის ფოტოგრაფია იმყოფებოდა. 

პანაშვიდს დიდ-ძალი ხალხი დაესწრო. 

 

 

 

 

 

„ცნობის ფურცელი“  #532  1898წ.  13 მაისი 

 

ალექსანდრე როინაშვილი  (ნეკროლოგი) 

 

      გუშინ-წინ, ორშაბათს, 11 მაისს, საღამოს 9 საათზე, უეცრად გარდაიცვალა თავის 

ფოტოგრაფიაში ალექსანდრე სოლომონის ძე როინაშვილი. 

      განსვენებული ალექსანდრე ცნობილი იყო თითქმის მთელს საქართველოში როგორც 

დაუცხრომელი მოყვარე ჩვენი წარსული დროის ისტორიის ნაშთთა და სიძველეთა. 

      გლეხკაცის შვილი იგი ამ ორმოცის წლის წინად ჩამოსულა ტფილისში ფეხ-შიშველა და 

უგროშ-უკაპიკოდ, მიებარა რიტინოვის ფოტოგრაფიაში და რამდენიმე ხნის შემდეგ წერა-

კითხვაც შეისწავლა, რეტუშიორობა (ხატვა) და მერე ნელ-ნელა ზრუნვა დაიწყო თავისს 

განათლებასა და განვითარებაზე. ცოტა ხნის შემდეგ განსვენებულის თავ. დავით ერისთავის 

შემწეობით შეისყიდა თავისივე პატრონის სახელოსნო და თვითვე დაიწყო საკუთარი საქმე. 

კარგა ხანს იყო ტფილისში და იმ თავითვე შეუდგა ჩვენებურ სიძველეთა ჩხრეკას და ძებნას. 

ბევრი სურათები გადაიღო საქართველოს სხვა და სხვა შესანიშნავ და ისტორიულ 

ადგილებისა თუ შენობათა.   

36 
 



       ამ ოციოდე წლის წინად თავისი სახელოსნო გადაიტანა ტფილისიდან დაღესტანში თემირ 

ხან შურაში და იქ მუშაობდა. იმავ დროს შეუდგა უფრო საფუძვლიანად სიძველეთა 

მოგროვებას და ამ რიგად განსვენებულმა ალექსანდრემ ჩაყარა პირველი საძირკველი 

ქართული ეროვნული მუზეუმისა, რომელსაც დღეს მთელი საქართველო ეტრფიალება. 

       როინაშვილმა როცა საკმაოდ შეავსო თავისი მუზეუმი, რუსეთში გაემგზავრა და სატახტო 

ქალაქებში გამოფენაც გამართა, სადაც ყველას გააცნო ქართული სიძველენი. არქეოლოგიურ 

საზოგადოებამ წევრად აირჩია და საიმპერატორო სახლიდან ძვირფასი თვალ მარგალიტის 

ბეჭედი ებოძა. 

 

       მას შემდეგ ალექსანდრე ისევ თბილისში გადმოსახლდა, გახსნა ორი სახელოსნო, 

რომლებშიაც მუშაობდნენ პატარა უპატრონო ბავშვები, რომლებსაც თავის ხარჯზე ზრდიდა,  

ზოგი სასწავლებელში ჰყავდა, და ზოგს მხატვრობას ასწავლიდა. ბევრი ღარიბი და უმწეო 

ყმაწვილი კაცი დააყენა განსვენებულმა საქმის გზაზე. 

     ის, რაც ალექსანდრე როინაშვილმა შეკრიბა, უკვდავად ჰყოფს მის სახელს, ვითარცა 

დაუცხრომელი მუშაკისა და გულ-წრფელი ქველ-მოქმედისა. 

     პირველად ალექსანდრე როინაშვილმა დაიწყო ჩვენში ქართველ მწერალთა და მოღვაწეთა 

სურათების გავრცელება საზოგადოებაში. ამ მხრივ მის ფოტოგრაფიულ სახელოსნოს დიდი 

აზრი აქვს და ღვაწლიც მიუძღვის ქართველ საზოგადოების წინაშე. 

      განსვენებული ამ ოც-და-ათი წლის განმავლობაში მონაწილეობას იღებდა ყველა 

ჩვენებურს საქმეებსა და დაწესებულებათა ბედ-იღბალში. ჩვენ ვერ დავასახელებთ ვერც ერთს 

საზოგადოებას, სადაც ალექსანდრე პირველი არ ჩაწერილიყო წევრად. რაც შეეხება ხელის 

გამართვას და დახმარებას, იგი მუდმივ ხელ-გაშლილი იყო, განსაკუთრებით მდაბიო 

ხალხისათვის. 

      ალექსანდრე როინაშვილს კარგა დიდი შეძლება დარჩა (სიძველენი და არხეოლოგიური 

ნივთები) რომელიც უანდერძა ამ თორმეტი წლის წინათ წერა-კითხვის საზოგადოებას და 

რომელიც ამ ჟამად სრული მემკვიდრე და პატრონია განსვენებულის ყოველივე ქონებისა. 

      კერძოდ ცხონებული ალექსანდრე ფრიად სასიამოვნო მოსაუბრე, გულ-წრფელი, უანგარო 

ძმა და მეგობარი კაცი იყო თავისს ნაცნობებში. მისი პურ-მარილიანობა ვის არ  

ახსოვს, ვის დაავიწყდება მისი ფანტასტიკური სიყვარული ყოველივე ჩვენებურისა, 

აღტაცებული ერთგულობა საზოგადოებრივი ინტერესებისადმი, მისი ბავშვური რწმენა 

საუკეთესო მომავლისა…... 

       თუ სიკვდილის შემდეგ ადამიანის სულს გრძნობა შეუძლიან, ეჭვი არ არის, ალექსანდრე 

როინაშვილის სული სიამოვნებით აღივსება იმ კანონიერი მადლობისათვის, რომლითაც ამ 

ჟამად გამსჭვალულია ქართული საზოგადოება განსვენებულისადმი. 

       საუკუნოდ იყოს ხსენება შენი, დაუცხრომელო და უბრალო, მაგრამ გრძნობით დიადო 

მუშაკო და მოღვაწევ! 

 

 

 „ივერია“   #100   1898წ.     14 მაისი 

 

 

     11 მაისს, საღამოს 9 საათზედ, უეცრად გარდაიცვალა ალექსანდრე სოლომონის ძე 

როინაშვილი. 

      ამითი იუწყებიან ნათესავნი, ნაცნობნი და მეგობარნი, რომ მიცვალებულის გვამი 

განსვენებულ იქმნება პარასკევს, 15 მაისს დილის 10 საათზედ, მის სადგომიდგან (ერევნის 

მოედანი, სახლი ხარაზოვისა) ქვაშვეთის წმ. გიორგის ეკკლესიაში. 

     პანაშვიდები პარასკევამდე ყოველ დღე იქმნება გარდახდილი ნაშუადღევის 1 -სა და 

საღამოს 8 საათზედ. 

 

 

 

 „ცნობის ფურცელი“ #533    1898წ.   14 მაისი 

 

ახალი ამბავი 

 

    ისევ ალექსანდრე როინაშვილზე. „ქართველთა შორის წერა-კითხვის გამავრცელებელ“ 
საზოგადოების მმართველობამ თავის კრებაზე დაადგინა, თანახმად განსვენებულის ალ. 

როინაშვილის ანდერძისა, მიიღოს ყოველივე მოძრავი ქონება და ძველი ნივთები, რომელთა 

სიას აგერ ორი დღეა სამოსამართლოს ბოქაული ადგენს საზოგადოების მდივნის დ. 

კარიჭაშვილის თანდასწრებით. როგორც ამბობენ, განსვენებულს უნდა დარჩენოდა ნაღდ 

ფულად სახელმწიფო ქაღალდებში ათას-ხუთასი თუმანიო. მთელ მის ქონებას კაი ძალ 

ფულად აფასებენ. 

     გამგეობასვე გადაუწყვეტია განსვენებულის სახელოსნო საქმე აწარმოვოს, რისთვისაც 

მინდობილი აქვთ ბ-ნთ ნ. ცხვედაძეს და ა. ჭყონიას სახელოსნოს დავთრების შესწავლა და 

შემოსავალ გასავლის მოკვლევა. ამ რიგად განსვენებულის ფირმა დარჩება სამუდამოდ და მის 

სახელოსნოშივე იმუშავებენ და თავშესაფარს იპოვნიან ის უმწეო და უპატრონო ბავშვები და 

მისივე თანაშემწენი, რომელთაც განსვენებული ჰპირდებოდა მფარველობას და გზაზე 

დაყენებას. 

     განსვენებულის დამარხვა იკისრა „წერა-კითვის გამავრცელებელმა საზოგადოებამ“ 
საზოგადოების ხარჯზე. დასაფლავება იქნება პარასკევს, დიდუბის ეკლესიაში. 

 

 

 

 „მწყემსი“ # 9  1898წ.  15 მაისი (ახალი ამბები და შენიშვნები) 

 

    „ერთი კეთილი და პატიოსანი მოღვაწე მოაკლდა ქართველობას. ამ დღეებში უეცრად 

გარდაიცვალა თბილისში ჩვენი შესანიშნავი მხატვარი როინაშვილი. როგორც ჭეშმარიტი და 

შეგნებული ქართველი, ის ყოველთვის მზად იყო დახმარება აღმოეჩინა  ყოველი კეთილი 

საქმისათვის. როგორც ამბობენ, განსვენებულს თავისი მუზეუმი და ქონება წერა-კითხვის 

გამავრცელებელი საზოგადოებისათვის უანდერძებია. საუკუნოდ იყოს ხსენება შენი, კეთილო 

ქართველო და რიგიანო მამულიშვილო, რომელსაც ყოველთვის გახსოვდა საზოგადოება და 

მისი საჭიროებანი.“ 

 

 

„ივერია“  #101    1898წ.   16 მაისი 

 

ალექსანდრე სოლომონის ძე როინაშვილის დასაფლავება   

      გუშინ 15 მაისს, მიაბარეს მიწას გვამი პატივცემულის ქართველის ალექსანდრე 

სოლომონის ძის როინაშვილისა. განსვენებულმა რაც ღვაწლი დასდო და რითაც 

განამშვენიერა თავისი ცხოვრება ამ ქვეყნად, ეგ ყველამ უწყის. დილის ცხრა საათიდგან დიდ-

ძალმა ქართველმა საზოგადოებამ მოიყარა თავი ერევნის მოედანზედ, ხარაზოვის სახლთან, 

სადაც ესვენა გვამი განსვენებულისა. უმრავლესობა ქართველი ინტელიგენცია იყო, ქალნი და 

კაცნი, წარმომადგენელნი თავად აზნაურისა, მწერლობისა  და მრავალნი სხვანი. აქედგან 

სწორედ ათს საათზე მიცვალებულის გვამი გაასვენეს ქვაშვეთის წმ. გიორგის ეკკლესიაში, 

სადაც მიცვალებულის წირვა გარდაიხადა ქართულად ეპისკოპოსმა ლეონიდემ 

არხიმანდრიტის კირიონისა და ქალაქის სხვა სამღვდელოების თანამწირველობით. წირვის 

დროს ჰგალობდა ორი ხორო ქართულად – ხორო ნ. ბერიშვილისა და ი. მონადირაშვილისა. 

აქვე შემდეგი სიტყვა წარმოსთქვა  ქვაშვეთის წმ. გიორგის ეკკლესიის წინამძღვარმა 

მღვდელმა მ. ტყემალაძემ:     

                           „ნეტარ იყვნენ მოწყალენი,   

                           რამეთუ იგინი შეიწყალნენ“ 

         „მგონი, ბევრს თქვენგანს მიუცია თავის თავისათვის კითხვა: კაცის შემამკობელ 

ღირსებათა შორის რომელს უკავია პირველი ადგილი. როგორც გამოცდილება, ცხოვრება, ისე 

საღმრთო წერილი გვიმტკიცებს, რომ ყველა სათნოებათა შორის უპირატესობა უნდა მიეცეს 

მოწყალებას, კეთილ მოწყალებას, გულ-მტკივნეულობას. თვით საღმრთო წერილში 

აღნიშნული მაცხოვრის სიტყვები: 

     „მოვედ კურთხეულნო მამისა ჩემისანო და დაიმკვიდრეთ განმზადებული თქვენთვის 

სასუფეველი დასაბამითგან სოფლისა, რამეთუ მშიოდა და მეცით მე ჭამადი, მწყუროდა და 

მასვით მე, შიშველ ვიყავ და შემმოსეთ მე; ცოდვილთა ეტყვის: წარვედით ჩემგან წყეულნო 

ცეცხლსა მას საუკუნესა, რომელი განმზადებულ არს ეშმაკთათვის და ანგელოსთა 

მისთათვის, რამეთუ მშიოდა და არა მეცით მე ჭამადი, მწყუროდა და არა მასვით მე, შიშველ 

ვიყავ და არა შემმოსეთ მე.“ როგორც სჩანს ამ სიტყვებიდგან, ყველა სათნოებათა  შორის 

პირველი ადგილი მოწყალებას უჭირავს. იმ დროს,  კაცს უკანასკნელად ეძლევა 

დაჯილდოვება  ან დასჯა საუკუნოდ, ამ დროს მაცხოვარი აქცევს ყურადღებას, აფასებს 

მხოლოდ მოწყალებას.  

      „განსვენებულ ალექსანდრეს, თუმცა განათლება არ მიუღია, მაგრამ ბუნებით იმდენად  

იყო დაჯილდოვებული, რომ კარგად იცოდა: „რასაც გასცემ შენია, რაც არა დაკარგულია.“ ვის 

არ გაუგონია, ვინ არ იცის ჩვენთაგანმა, თუ რამოდენა ახალგაზრდა ობოლს მისცა შემწეობა, 

საზრდო; რამდენ ნათესავისთვის გაჭირვების დროს გაუმართნია მას ხელი. უნდა ვსთქვათ, 

რომ მოწყალებას მაშინ აქვს ფასი, როდესაც იგი მხიარულად დაუზარებლად ეძლევა კაცს. 

„კაცად კაცადსა, ვითარცა გამოურჩევიეს გულითა, ნუ მწუხარებით, ნუცა უნებლებით 

რამეთუ მხიარულებით მისაცემელი უყვარს უფალს:“ (ბ. კორ. 9  7) ამბობს პავლე მოციქული. 

განსვენებული დაუზარებელი იყო, მზად იყო ყველასათვის შეძლებისდა გვარად შემწეობა 

აღმოეჩინა. იგივე მოციქული გვირჩევს: თუ გინდათ დაუზარლად შეეწიოთ ხოლმე ყველა 

გაჭირვებულს, თავის ნაშრომიდგან ერთი ნაწილი ამ აზრით გადასდევით ხოლმეო და 

ყოველთვის მზათ იქნებითო. „ყოველი მოწყალეობა, შემწეობა უნდა იყოს წინასწარ 

განმზადებული ვითარცა ეკლოგია და არა ვითარცა ანგარება. მაშინ თქვენ შეგიძლიათ 

მოიღოთ წყალობა მხიარულებით.“ განსვენებულმაც იცოდა გაჭირვებისათვის ცოტაოდენი 

წვლილი თავის ნაშრომიდგან გადაედვა ხოლმე და კიდევაც ბლომად დასტოვა სიკვდილის 

დროს, დასტოვა საზოგადო, საქვეყნო საქმისათვის. განუსვენოს უფალმა იმისს სულსა“!!. 

       შემდეგ  მიცვალებულის გვამი გაასვენეს დიდუბეში ხელით და აქ დაჰკრძალეს. თითქმის 

ყველა მისნი პატივისმცემელნი გაჰყვნენ განსვენებულის გვამს სასაფლაომდე. აქ, ვიდრე 

კუბოს სამარეში ჩაუშვებდნენ, სათავად-აზნაურო სკოლის მასწავლებელმა ბ-ნმა     ი. 

რატიშვილმა შემდეგი მოკლე, მაგრამ გრძნობით სავსე სიტყვა წარმოსთქვა: 

        „მშვიდობით ძმაო ალექსანდრე! მშვიდობით, პატიოსანო, მშვიდო, გულ-კეთილო 

მამულიშვილო! შენ წარხვედ ამიერიდგან, მაგრამ შენი კეთილი ნაღვაწევი, შენი სამაგალითო 

ნაანდერძევი ჩვენ დაგვშთა, და შენი სახელი ყოველთვის იქნება ჩვენში კეთილად ხსენებული, 

ხსენებული იქმნება ქებითა და მადლობით. დღეს სირცხვილეული დარჩა შენგან მრავალი, 

ვინც შენზედ მდიდარი ყოფილა, შენზედ უხვად ჰქონიათ მინიჭებული გონებითი ძალა, 

სწავლა-ცოდნა, ნივთიერი ქონება, მაგრამ შენზედ ნაკლები გამოუღია ქვეყნისათვის. შენ 

შედარებით ცოტა მიიღე ბუნებისაგან, ცოტა მიიღე საზოგადოებისაგან, მაგრამ სამაგიეროდ, 

მრავალი მოეც შენს ერს. დღეს იგი ერი მგლოვიარებს და აცილებს შენს უსულო გვამს სამარედ 

ლოცვითა და კურთხევით. შენ არ გიკაფავდა ცხოვრების გზას არც ბრწყინვალე 

დიდგვაროვანება, არც მაღალ-ხმოვანი მოწმობა დიდის სწავლა-განათლებისა, არც ის თვალთ-

მაქცობა, რომლის წყალობითაც ბევრი მოხდენილი და ცქვიტი, ახალ-გაზრდა ვაჟბატონი 

მარდად ახტება ხოლმე საზოგადოებრივს უმაღლესს საფეხურზედ და იქიდგან 

გადმოგვცქერის თავ-მოწონებით. არა, შენ იყოვ დამყარებული  მარტოდ-მარტო შენს 

საკუთარს ალალ-მართალ  ძალ-ღონეზედ; ამ ძალ-ღონის კვალობაზედ ჰშრომობდი მხნედ, 

ჰშრომობდი გულ-მხურვალედ და მიაღწიე იმას, რომ გვერდში ამოუდექ ჩვენსს უკეთესს 

მამულიშვილებს, მოძმედ გაუხდი უწარჩინებულესს ქართველებს. შენი სადგური 

შესაკრებელი იყო ხოლმე ჩვენის საზოგადოების უკეთესს წარმომადგენლებისა და 

იმართებოდა საუბარი ჩვენის ქვეყნის ზრუნვისათვის, მისის ჭირ-ბოროტის საწინააღმდეგოდ 

გამკლავებისათვის; იგივე შენი სადგური სავანე იყო, სასწავლებელი იყო, სადაც 

იწვრთნებოდა  მთელი დასი ახალგაზრდობისა. შენ თვითონ იყავ მათი მწვრთნელი, შენა 

ჰზრუნავდი გულითა მხურვალითა, რომ მოგემზადებინა იგინი ღირსეულად ცხოვრების 

სასახელო სარბიელისათვის და დაგეყენებინა ისინი პატიოსანის  

 

გამრჯელობის გზაზედ. ეხლა იგი ახალგაზრდობა მწარედ დასტირის შენს კუბოს და არღა 

იცის, როგორ განაგრძოს შენგან დაწყებული, მაგრამ არ-დათავებული დიდად ღირსეული 

საქმე. 

     „შენი გული სიყვარულით იყო აღსავსე და საგანი ამ სიყვარულისა იყო შენი მშობელი 

ქვეყანა. გიყვარდა მისი წარსული, სიყვარულითა ჰშრომობდი მისის აწმყოსა და 

მომავლისათვის. ჩვენის წარსულის ნაშთების მოხილვით და ფოტოგრაფიულად გადაღებით 

საპატიო ღვაწლი დასდე ჩვენის წარსულის შესწავლას. ჩვენის წინაპრების ნაღვაწევ, 

ნაჭირნახულევ ნივთების მოპოვება, მათი ერთგულად მოვლა-დაცვა შეადგენდა შენს 

მხურვალე გულის წადილს. არც ცუდად ჩაუვლია ამ შენს წადილსა და მეცადინეობას: დღეს 

„წერა-კითხვის საზოგადოებას“ დარჩა შენგან დაარსებული მუზეუმი ძველის ნივთებისა იგი 

„საზოგადოება“ ერთგულად მოუვლის ამ შენს კეთილს სახსოვარს. შენი ანდერძი მეტად 

შესანიშნავია, სამაგალითო მთელის საქართველოსათვის: “გამავრცელებელი საზოგადოება „ 

ერთად-ერთი საზოგადოებაა, რომელსაც შესცქერის ამიერი და იმიერი საქართველო, საგანი ამ 

საზოგადოებისა არის წერა-კითხვის მოფენა ქართველს ერში, მაგრამ ამ 

„საზოგადოებისათვის“  ჰშრომობს მეტად მცირე რაზმი. შენ სიცოცხლეშიაც იყავი ერთგული 

და გულ-მხურვალე წევრი „საზოგადოებისა“ და ეხლაც შენის ანდერძით მშვენივრად 

დააგვირგვინე შენი სამსახური ამ „საზოგადოების“ წინაშე. მას ვერ დაივიწყებს იგი 

„საზოგადოება“ და ყოველთვის იქნება მახსენებელი შენის სახელისა ღრმა პატივისცემით, 

წრფელის მადლობითა და ქებით. 

     „მშვიდობით, ჩვენო დაუვიწყარო მოძმევ! განისვენე, კეთილო მოღვაწევ! კურთხეულ იყოს 

შენი სახელი საუკუნოდ!..“  

 

 

იგივე წერილი გადმობეჭდა ჟურნალმა   „მწყემსმა“  #10   1898  30 მაისი 

 

 

 „ივერია“  # 102   1898წ.   17 მაისი     

 

   ალექსანდრე როინაშვილი 

   (ნეკროლოგი) 

 

 

      ქართველები ვამბობთ ხოლმე: ვინც მოკვდა - თავსა მოუკვდაო. მართალია, ბევრი 

იმისთანა კვდება ჩვენში თუ სხვაგან, რომელიც მართლა მარტო თავის-თავს უკვდება. 

ნათქვამია, იგი არაფერში ვარგაო, ვინც მარტო თავის-თავისათვის ვარგა, და ამისთანა სხვას 

ვის და რას მოუკვდება, თუ არა მარტო თავის-თავსა. 

      ეს არ ითქმის იმაზე, ვის საფლავის წინ 15 მაისს, ჩვენდა სამწუხაროდ, ვიდეგით, რომ 

უკანასკნელად და საუკუნოდ გამოვტხოვებოდით და საუკუნოდ განსვენება გვეთქვა. 

ალექსანდრე როინაშვილი თავის-თავს კი არ მოუკვდა, მოუკვდა თავისს ერს, მოუკვდა 

ქართველობას, რომლის ბედი და უბედობა თავის საკუთარ ბედად და უბედობად გაიხადა და 

ამის გარე სხვა საგანი ცხოვრებისა არა ჰქონია, როგორც ეხლა სცანს და როგორც 

განსვენებულმა დაამტკიცა მთელის თავისის ცხოვრებით და თავისის ანდერძით. 

      რა იყო და ვინ იყო ალექსანდრე როინაშვილი, რომ მისმა უჩინარმა სახელმა იმოდენა 

ხალხი მიიზიდა მისს საფლავზე უკანასკნელის პატივის-საცემლად, მისის გვამის 

გასაპატიოსნებლად? იქ იყო ყველა წოდების კაცი თუ ქალი, ყველა ხარისხისა, ყველა 

ხელობისა, ერთნაირად მწუხარე და მგლოვიარე. მას არა ჰქონდა არც დიდი გვარი, არც 

ხარისხი რამ სახელმწიფო მოხელისა, არც სწავლა, არც არარა იმისთანა თვალად გამოსაჩენი 

და გარედამ მიკერებული ღირსება. იგი იყო უბრალო გლეხკაცის შვილი, შვილი ღარიბის, 

ღატაკის ოჯახისა, უმწეო, უნუგეშო, უსწავლელი. ვამბობთ, უსწავლელი, თუმცა სკოლაშიაც 

ყოფილა, მაგრამ იმისთანა სკოლაში (ვოენი კანტანისტების სკოლა), საცა უფრო 

მოსალოდნელია კაცს გონება დაეხშოს, ვიდრე გაეხსნას და გაუძლიერდეს. ეგრე გარედამ 

ხელ-შეუწყობელი როგორ გახდა იმისთანა კაცად, რომ დღეს მისი დაკლება ქვეყნის 

დასაკლისად მიგვაჩნია? 

      სახელი და საქები მისი ის არის, რომ იგი თავისის შინაგანის ღირსებით გახდა ამისთანა 

კაცად, მაშინ როდესაც ყოველივე გარემოცული გარემოება ამ ულმობელის წუთის-სოფლისა 

მისი სემხუთავი და მომწყვლელი იყო. იგი იყო მოსილი ამ წმინდა მადლითა, რომელსაც 

ღმერთი აღირსებს ხოლმე თვისთა რჩეულთა და რომლითაც კაცი კაცობს ამ ქვეყანაში, 

მიუხედავად იმისა, გლეხია თუ თავადი. იგი იყო მხნე, გამრჯელი და უკან-დაუხეველი, რაკი 

საქმეს აიცენდა და ხელს ჩაჰკიდებდა. მან არარაისაგან შეჰქმნა საქმე, არარაისაგან შეიძინა 

ქონება და ჩვენ ქართველებს მაგალითი გვიჩვენა იმისი, თუ რის შემძლებელი ცალკე კაცი, თუ 

იმხნევებს და გაირჯება და არ შეუშინდება ხელ-შეუწყობელს გარემოებას. მაგალითი ხომ 

ყველა ქადაგებაზე უფრო ძლიერია და მჭევრმეტყველი და აი მაგალითი ძლევა-მოსილობისა, 

როცა გარჯა და მხნეობა იბრძვის და გული ჰგულობს ადამიანისა. 

      თვითოეული ამისთანა ადამიანი ძალ-ღონე და ციხე-სიმაგრეა ერისა, ქვეყნისა, და მის მიერ 

განვლილი, ღვაწლით დაქნილი გზა მთელი სკოლაა და მწურთვნელი ყველასი, ვისაც-კი 

კაცობისათვის გული ერჩის. საცა ამისთანანი გამრჯელი და მხნენი არიან, ქვეყანა იგი 

ძლიერია და ღონიერი სულითაც და ხორცითაც. არავის ენატრება ამისთანა სამაგალითო 

კაცნი, როგორც ქართველობას, რომელმაც მარტო წუწუნი იცის და არა საქმის აჩენა, საქმის 

გატანა, საქმისათვის ბრძოლა, ომი და ჭიდილი. 

      გარჯისა და მხნეობის მაგალითი ხომ თავის-თავადაც კარგია და საქები, მაგრამ 

განსვენებული ალ. როინაშვილი მარტო ამიტ არ არის ჩვენ-მიერ სახსენებელი და 

პატივსაცემი. მას გულში ეჯდა იგი პატიოსანი გრძნობა, რომელსაც მამულიშვილურ 

სიყვარულს ეძახიან, რომელიც დედაა, მშობელია გარჯისა და მხნეობისა და რომელიც იქა 

ჰსადგურობს, საცა უბრყვილო, უანგარო და პატიოსანი გულია. ამ სიყვარულის სხივებით 

გულგამთბარი და გაძლიერებული იგი იღწვოდა, ირჯებოდა, ჰსველოდა ობოლს, ქვრივსა, 

უმწეოს, უნუგესოს, თითონ იკლებდა, ზოგს სხვას ჰმატებდა, ზოგს ინახავდა, გროსს გროშზე 

აწებებდა და ბოლოს თავისი ნაღვაწ-ნაამაგევი, პატიოსანის შრომით მოგებული, თავისს 

ქვეყანას მიართვა: აჰა, შენთვის ვიღვაწე, ვიამაგე ჩემის შეძლებისამებრ და ჩემი ნაღვაწ-

ნაამაგევი შენ მოიხმარე შენს სადრეგრძელოდაო. 

      აქ გამოსაკითხი ის-კი არ არის, ბევრი შესწირა თავისს ქვეყანას, თუ ცოტა. საქმე იმაშია, რომ 

რაც ჰქონდა, სულ მთლად თავისის ქვეყნის საკურთხეველზე დასდვა შესაწირად. შესაწირავი 

იქნება დიდი არ იყოს, მაგრამ დიდია გული, საცა ამისთანა სიყვარული ქვეყნისა ჩასახულა და 

გაზრდილა, და სადიდებელი მით უფროა, რომ იგი გული უმწეო და უნუგეშო გლეხკაცის 

გული იყო, რომლის უმადური ცხოვრება ისეა მოწყობილი ამ ულმობელ ქვეყანაში, რომ 

ძნელად თუ მოიცლის თვისსაკუთარ ჭირბოროტს გარე გული და ხელი სხვას რასმე 

მიაწვდინოს, სხვაზე რასმეზე იზრუნოს და იფიქროს. ამ ჭირ-ბოროტს ქვეყნისას წაუღია და 

წაუშლია ვინ იცის რაოდენი ხალხი და ალ. როინაშვილმა-კი  სძლია ამ ჭირ-ბოროტსა და 

თვისი უჩინარი სახელი და გვარი ღირს-სახსენებელი გახადა თავისს ქვეყანაში. 

      ვინც თითონ მოიპოვებს სახელს, იგი ბევრით წინ არის იმაზე, ვისაც სახელი მამა-პაპათაგან 

რჩენია და რგებია. ამიტომაც არის თქმული, რომ უფრო სასახელოა კაცმა თავისი 

გვარიშვილობა ასახელოს, ვიდრე- სახელოვანის გვარიშვილობით თავს იწონებდესო. 

 

 

                                                                                                                                                       ი. ჭავჭავაძე 

                                                                                                                                                                     1898 წ. 

 

 

„კვალი“ # 21   1898წ.  17 მაისი (რედ. ანასტასია თუმანიშვილი წერეთლისა) 

  

ნეკროლოგი 

ალექსანდრე როინაშვილი 

    პარასკევს დაასაფლავეს ალექსანდრე სოლომონის ძე როინაშვილი, რომელიც უეცრად 

გარდაიცვალა ორშაბათს, 11 მაისს, საღამოს 9 საათზე. მისმა სიკვდილმა დიდად შეაწუხა 

მთელი ჩვენი საზოგადოება. აუარებელი ხალხი დაესწრო მის გამოსვენებაზე. იგი არ იყო 

ხარისხოვანი, ბრწყინვალე ჩამომავლობისა, იყო მხოლოთ უბრალო გლეხი, უგროშოთ 

ჩამოსული თფილისში, რომელმაც თავისი მეცადინეობით გაიგნო გზა და მთელი თავისი 

სიცოცხლე მოანდომა ჩვენებურ სიძველეთა ძებნას და შეძენას. მას მოვლილი ჰქონდა  

თითქმის მთელი საქართველო, სადაც კი შესანიშნავ ნაშთს ნახავდა, ფოტოგრაფიით 

გადიღებდა; ამ გვარათ მან შეაგროვა, მეტადრე დაღესტანში, სადაც დიდხანს იმყოფებოდა, 

კარგი მუზეუმი; ისიც და ყველა თავისი ქონება უანდერძა „წერა-კითხვის გამავრცელებელ 

საზოგადოებას.“ ჯერ ჩვენ ხალხს არა აქვს შეგნებული საქველ-მოქმედოთ თავისი ქონების 

დატოვება. მართალია ერთი-ორი მაგალითი იყო, მაგრამ ან ისეთი მცირე შემოწირულობა იყო 

ხოლმე შედარებით შემომწირველთა შეძლებასთან, რომ ყურადღების ღირსიც არ იყო, ან 

ისეთი უხეიროთ, უგულოთ დაწერდენ ანდერძს, რომ ბოლოს საქველ-მოქმედო მიზანს არ 

მიაღწევდა ხოლმე. ალექსანდრე როინაშვილმა თავის ანდერძში მარტივათ და ნათლათ 

დაწერა მხოლოთ შემდეგი: „მე, დუშეთის მაზრის მცხოვრებელს გლეხ ალექსანდრე 

როინაშვილს, მიანდერძებია ქართველთა შორის წერა-კითხვის გამავრცელებელ 

საზოგადოებისთვის ყველა ჩემი მოძრავი ქონება, და ფული, რაც აღმოჩნდება ჩემ სიკვდილის 

დღეს.“ 

      წერა-კითხვის გამავრცელებელი საზოგადოება დიდი ხანია მოწადინეა ააშენოს ისეთი 

შენობა, რომ ჩვენი ისტორიული ნაშთები შეინახოს და ჯიბე ნებას არ აძლევდა. იქნება 

განსვენებულის მაგალითით სხვებმაც ხელი გაუმართონ „საზოგადოებას“ და ყველა 

ქართველის დიდი ხნის სურვილი განახორციელდეს. განსვენებული ალექსანდრე კაი 

მამულის შვილი იყო და თითქმის არც ერთი საქველ-მოქმედო საქმე ისე არ დაიწყებოდა, რომ 

მას ნივთიერათ ხელი არ გაემართა, ეს მით უფრო დასაფასებელია, რომ იგი თავის ნაშრომს და 

არა მამაპაპისეულს ხარჯავდა ხოლმე; ხშირად თავის თავს აკლებდა და გაჭირვებულებს კი 

ხელს უმართავდა. მან გამოზარდა და ზრდიდა ახლაც ბევრ ყმაწვილებს, რომელთა რიცხვი 

ნამდვილათ ჯერ არ ვიცით. ფულათ სახსენებელი არ დარჩარა, სულ ორას-სამასი თუმანი, 

ძნელიც იყო რომ იმისთანა უხვ გამცემს ბევრი ფული ჰქონოდა. იმედია ქართველთა შორის 

წერა-კითხვის გამავრცელებელი საზოგადოება ღირსეულათ გაუძღვება მის ქონებას. 

   საუკუნოთ იყოს ხსენება შენი, პატიოსანო მუშაკო ალექსანდრე. 

„ივერია“    #102    1898წ.   17 მაისი 

 

  ახალი ამბავი 

      

      ჩვენმა რედაქციამ მიიღო მოსკოვიდგან ა. ხახანაშვილისაგან შემდეგი დეპეშა: 

„განუსაზღვრელს მწუხარებაში ჩამაგდო ალ. როინაშვილის უდროვოდ გარდაცვალებამ. 

საუკუნოდ იყოს შენი ხსენება და კურთხევა უანგარო მოღვაწისა“. 

      ამის შესახებვე გვწერენ ხარაგაულიდგან:  „ხარაგაულის მცხოვრებნი, წოდების 

განურჩევლად, ვუერთდებით ჩვენს უღრმესს გულისტკივილს საზოგადო მწუხარებას და 

ვთხოვთ უფალს, რათა განუსვენოს სულსა ალექსანდრე როინაშვილისასა, სადაცა 
განისვენებენ დიდებულნი მამანი ჩვენის ქვეყნისანი. ღმერთმა გვიმრავლოს იმისთანა 

უანგარო მამულის შვილნი, როგორიც იყო განსვენებული ალექსანდრე სოლომონის ძე 

როინაშვილი“. 

 

 

 „ცნობის ფურცელი“  #534   1898წ.   17 მაისი 

 

   ახალი ამბავი 

 

      ალექსანდრე როინაშვილის დასაფლავება. გუშინ დილა ადრიანათ დიდ-ძალი ხალხი 

მოგროვდა განსვენებული ალექსანდრე როინაშვილის ფოტოგრაფიის სახელოსნოსთან 

ერევნის მოედანზე. ათი საათი იქნებოდა, როცა განსვენებული წაასვენეს ქვაშვეთის წმ. 

გიორგის ეკლესიაში. 

      მწირველად ბრძანდებოდა ეპისკოპოსი გორისა ყოვლად სამღვდელო ლეონიდე, 

არხიმანდრიტი კირიონის და სხვა ქართველ სამღვდელოების თანამსახურებით. ქვაშვეთის  

ეკლესიაში აუარებელი ხალხი იყო, ეკკლესიაში ჭედვა იყო და ეზო და ქუჩაც სავსე იყო 

ხალხით. ეკკლესიაში გალობდა სამი დასი მგალობელთა. ერთი მონადირაშვილისა, 

ქალებისგან შემდგარი, მეორე მოლოდინაშვილისა და მესამე კიდევ გალობის მოყვარულთა 

დასი, სამივე დასის გალობამ მშვენიერი ზე-გავლენა იქონია მლოცველებზე. 

      წირვა და პანაშვიდი გათავდა ორ საათზედ, როცა მიცვალებული გამოასვენეს 

ეკკლესიიდან და წაასვენეს დიდუბეში დასაკრძალავად. მიცვალებულის უკანასკნელის 

პატივ-საცემლად იმდენი ხალხი გაჰყვა, რომ მთელი ბარიათინსკის ქუჩა სავსე იყო ხალხით, 

სადაც შეხვდებოდით ყოველგვარ წოდებას, მოდგმის და რჯულის ხალხს. 

      მიუხედავად იმისა, რომ განსვენებული ესვენა ლითონის კუბოში, რომელიც ძლიერ მძიმე 

იყო, ხალხმა მაინც თვით სამარემდე სულ ხელით ატარა კუბო. ბევრნი იყვნენ მუშა მდაბიო 

ხალხი და ქართველთა ინტელიგენცია, განსაკუთრებით მანდილოსნები და ახალგაზრდობა 

ორივე სქესისა. კუბოს მიჰყვებოდა შორეული ნათესავები განსვენებულისა, მისი სახელოსნოს 

მომუშავენი და შეგირდები, მთელი გამგეობა წერა-კითხვის საზოგადოების თავმჯდომარის 

თავ. ილია ჭავჭავაძითურთ. 

      განსვენებული დიდუბეში მოასვენეს სწორედ ოთხის ნახევარზე და ლიტიას შემდეგ 

ჩაასვენეს საგანგებოდ აგებულ ტაგრუცში. საუკუნის ხსენების შემდეგ სათავადაზნაურო 

სკოლის მასწავლებელმა ივანე რატიშვილმა წარმოსთქვა მშვენიერი სიტყვა, რომელმაც დიდი 

შთაბეჭდილება მოახდინა საზოგადოებაზე, ბევრი ქალი თუ ვაჟნი მდუღარე ცრემლით 

სტიროდნენ. აი თვით სიტყვაც: 

„ მშვიდობით, ძმაო ალექსანდრე! მშვიდობით, პატიოსანო, მშვიდო, გულ-კეთილო მამულის 

შვილო! შენ წარხვედი ამიერიდგან, მაგრამ შენი კეთილი ნაღვაწევი, შენი სამაგალითო 

ნაანდერძევი ჩვენ დაგვრჩა, და შენი სახელი ყოველთვის იქნება ჩვენში კეთილად ხსენებული, 

იქნება ხსენებული ქებითა და მადლობითა. დღეს შენგან სირცხვილეული დარჩა მრავალი, 

ვინც შენზედ მდიდარი ყოფილა, შენზედ უხვად ყოფილა მინიჭებული გონებითს ძალითა, 

სწავლა-ცოდნითა, ანუ ნივთიერი ქონებითა, მაგრამ შენზედ ნაკლები გამოუღია თავის 

ქვეყნისათვის. შენ შედარებით ცოტა მიიღე ბუნებისაგან, უფრო ცოტა მიიღე 

საზოგადოებისაგან, მაგრამ ამ ცოტა მიღებულს სამაგიეროდ მრავალი გამოაღებინე შენის 

ერისათვის. ეს ერიც მგლოვიარებს დღეს და აცილებს შენს უსულო გვამს სამარეში ლოცვითა 

და კურთხევითა. შენ არ გიკაფავდა ცხოვრების გზას არც ბრწყინვალე დიდ-გვაროვნობა, არც 

მაღალ-ხმოვანი მოწმობა დიდი სწავლა-განათლებისა, არც ის თვალთ-მაქცობა, რომლის 

წყალობითაც ბევრი მოხდენილი და ცქვიტი, ახალ-გაზრდა ვაჟბატონი მარდად ახტება ხოლმე 

საზოგადოებრივს უმაღლეს საფეხურზედ და იქიდგან გადმოგვცქერის თავ-მოწონებითა; არა, 

შენ იყავ დამყარებული  მარტოდ მარტო შენს საკუთარ ალალ მართალ  ძალ-ღონეზედ; ამ შენი 

ძალ-ღონის კვალობაზედ შრომობდი მხნედ, შრომობდი გულით მხურვალით და მიაღწიე 

იმას, რომ გვერდში ამოუდეგ უკეთესს  მამულიშვილებსა, შენი სადგური შესაკრებელი იყო 

ხოლმე ჩვენის საზოგადოების უკეთესი წარმომადგენლებისათვის, და იმართებოდა ხოლმე 

საუბარი ჩვენის ქვეყნის ზრუნვისათვის, ამ ქვეყნის ჭირ-ბოროტის წინააღმდეგედ 

გამკლავებისათვის, იგივე შენი სადგური სავანე იყო, სასწავლებელი იყო, სადაც 

იწვრთნებოდა  მთელი დასი მოზარდი თაობისა,  შენ თვითონ იყავ მათი მოსიყვარულე 

მწვრთნელი, შენ ზრუნავდი შენი ახალგაზრდა შვილობილებისათვის მხურვალედ, რომ 

ღირსეულად მოგემზადებინა ისინი ცხოვრების სასახელო სარბიელისათვის და დაგეყენებინა 

ისინი გამრჯელობის გზაზედ. ეხლა ის შენი ახალ-გაზრდობა, ის ნორჩი გულები  მწარედ 

დასტირიან შენს კუბოს და აღარ იციან, თუ  როგორ განაგრძონ შენგან დაწყებული, მაგრამ, 

სამწუხაროდ, არ გათავებული დიდებული საქმე. „შენი გული სიყვარულით იყო სავსე და 

საგანი ამ სიყვარულისა შენი მშობელი ქვეყანა იყო. გიყვარდა გულით ამ ქვეყნის წარსული, 

სიყვარულით შრომობდი მის აწმყოსა და მომავლისათვის. ჩვენი წარსულის ნაშთების 

მოხილვით და ფოტოგრაფიულად გადაღებით საპატიო ღვაწლი დასდე ჩვენი წარსულის 

შესწავლასა და ძიებასა; ჩვენთა წინაპართა ნაღვაწევი, ნაჭირნახულევი ნივთების მოპოვება, 

და ერთგულად მოვლა-დაცვა შეადგენდა შენს მხურვალე გულის წადილსა; არც ცუდად 

ჩაუვლია ამ შენს გულის  წადილს და მეცადინეობას: დღეს წერა-კითხვის საზოგადოებას 

დარჩა შენგან დაარსებული პატარა მუზეუმი ძველი ნივთებისა საზოგადოება ერთგულად 

მოუვლის ამ შენს კეთილს სახსოვარს. შენი ანდერძი შესანიშნავია, სამაგალითო მთელის 

საქართველოსათვის: “ამიერი და იმიერი საქართველო შესცქერის წერა-კითხვის 

გამავრცელებელ საზოგადოებას,  როგორც ერთად-ერთს ქართულ საზოგადოებას, რომლის 

მიზანიც არის წერა-კითხვა მოჰფინოს  ქართველობაში, მაგრამ ამ საზოგადოების ღონის 

გაძლიერებისათვის მეტად მცირე რაზმი მუშაობს; შენ სიცოცხლეშივე იყავი ერთგული და 

მხურვალე წევრი ამ საზოგადოებისა და შენის ანდერძით მშვენივრად დააგვირგვინე შენი 

მოღვაწეობა მისთვის; ამას ვერ დაივიწყებს ჩვენი წერა-კითხვის საზოგადოება და ყოველთვის 

იქნება მომხსენებელი შენის სახელისა პატივის ცემითა და მადლობითა... შენ განვლე შენი 

ცხოვრების გზა პირ-ნათლად და აღბეჭდე იგი გზა კეთილი ნაკვალევითა. 

     „მშვიდობით, ჩვენო დაუვიწყარო მოძმევ! განუსვენე კეთილო მოღვაწევ! კურთხეულ იყოს 

შენი სახელი საუკუნოდ!..“ 

 

 

 „ცნობის ფურცელი“ # 535   1898წ.  18 მაისი 

 

ახალი ამბავი: 

როინაშვილის ფოტოგრაფია 

 აწ. განსვენებულის ალექსანდრე როინაშვილის ფოტოგრაფია განაგრძობს დღეიდგან,      17 

მაისიდგან ისევ მუშაობს. მომუშავენი იქნებიან იგინივე ვინც აქამომდე მუშაობდნენ. 

 „ცნობის ფურცელი“   # 535  1898წ.  18 მაისი 

 

      ა.ს. როინაშვილი. წერილი მოსე ჯანაშვილისა: „იყო და აღარ არის. იყო, მშვინიერ და 

უშვინვო შეიქმნა. იყო ცხოველ და დაცხრა, გაგრილდა. ხოლო გარდაიცვალა და არა მოკვდა. 

დაიძინა და ცხოვნდა და არა მიიძინა და წარწყმდა. განვლო ცხოვრებამან, რომელი ემსგავსა 

ხესა დანერგულსა თანაწარსადინელსა წყალთასა და გამოსცა ნაყოფი ჟამსა თვისსა და 

ყოველივე, რაცა ჰყო წარემართა. დაიბადა განა ქოხში, არწივის ბუდეში! (მთიულეთში 

არწივის ბუდის მსგავსი შენობებიც ქოხებად ითვლებიან;). ჩვილი იყო და ვაებით 

აღორძინდებოდა ყრმა იყო და მეწისქვილეობდა. ჭაბუკი შეიქმნა და წიგნი ისწავლა. წიგნმა 

გამოიყვანა იგი დედა-ქალაქის ტფილისის შარა გზაზედ. მოვიდა ქალაქს და იგემა ტანჯვა, 

წვალება, მუშაობა, მსახურობა; დაითმინა წყურვილი, შიმშილი, სიგლახაკე, სიტიტვლე; 

გროში გროშს მიაკეცა, უზალთუნი უზალთუნს მიათვალა და ვაითა და დაგვით შეიმოსა ტანი 

სამოსლით და გაილესა ჭკუა წიგნით. უკვე ვაჟკაცი იყო და მიებარა ერთ კეთილ 

მესურათხატეს ხ-ს. გაფრანგული ჭკუა და გამჭრიახე გონება ღვთის მიერ  მონიჭებულ 

ტალანტად ჰქონდა. ტალანტი იგი არ დამარხა, ვითარცა უხმარმან მონამან, ხუთი ქანქარი 

მიიღო და ხუთს ხუთიც სხვა შესძინა. რქვა მას ბატონმან მისმან: „ კეთილო მონაო, სახიერო და 

სარწმუნოო! მცირედსა ზედა სარწმუნო იქმენ, მრავალსა ზედა დაგადგინო შენ; შევედ 

სიხარულსა უფლისა შენისა“ და მესურათხატემან აღასრულ სიტყვა თვისი. წარგზავნა იგი 

სურათ-ხატების გარდასაღებად კახეთს, ნუხს, ბაქოს, დაღესტანს, კავკავს, ოსეთს, იმერეთს, 

სამცხეს, ქართლს და სხვა. მესურათხატემ მადლობა უთხრა მას და მან შეისყიდა მისგან მისი 

სასურათ-ხატო. 

      განახლდა სასურათხატო და კარის ბჭეზედ წარწერა: „ა. როინაშვილი“. მოაწყდა კაცი და 

ქალი და ყოველი, რომელსაც ჰსურდა ეხილვა მხატვრობა თვისის სახისა, მხატვრობა კოხტად, 

ლამაზად და ღირსეულის ხელოვნებით გადაღებული. გაძრიელდა მუშაობა აღორძინებული 

მთიულ გლეხის მიერ მთიულ გლეხის შვილებისავე თანამოწაფეობითა და დახმარებით, 

დღითი-დღე და წლითი-წლად განდიდდა საქმე განდიდებულ კაცისაკეთურთ. სასურათ-

ხატომ გადიღო სახეები საქართველოს წარჩინებულ მეფეებისა, მწერლებისა, მღვდელ-

მთავრებისა, სურათები შესანიშნავ ადგილებისა, ტაძრებისა, ციხეებისა, მხატვრობანი ხატთა, 

სამკაულთა, ქანდაკებათა, ფულთა; გადიღო ყოველივე ეს და თვისს სასურათხატოს შესთვისა 

ნაციონალური იერი და ფერი, ამასთანავე მან შეიძინა მრავალი ძველი, გარნა ძვირფასი 

ნივთი; ფულები, ჭურჭელი, იარაღი, საკრავ-საყვირები, სამხედრო კაზმულობა, სამოსი, ქვისა 

და ლორფინის ნაკეთობა, ლურსმებრივ ნაწერიანი ქვის ფიცრები და სხ. 

      და ყოველივე ეს სასურათხატოითურთ წაიღო და მოიმგზავრა რუსეთის მრავალი 

ქალაქები და რომ დაბრუნდა, ყოველი შეძენილი თვისი ერთიანად უანდერძა „საქართველოში 

წერა-კითხვის გამავრცელებელ საზოგადოებას“, ფასი მის მიერ ნაანდერძევ ქონებისა მრავალ 

არს დღეს და უმეტესად მრავალ მომავალთა ჟამთათვის... 

      გულის სიმდაბლითა განისვენა ცხრა მაისს, ცხრა ჟამს მწუხრისასა... 

      ზოგი, თუნდაც დიდგვარიანი, კვდება და მისს პანაშვიდზედ მოწვევითაც არ მოდიან 

ბევრნი. გლეხი როინაშვილი გარდაიცვალა და დაუპატიჟებლად მოვიდ-მოვიდნენ 

მგლოვიარენი და მეინახენი; ეპისკოპოსნი, არქიმანდრიტნი, მღვდელნი, დიაკონნი, ერნი და 

ბერნი. ეს უამრავი დასი, ძაძით შემოსილი, პატივს სცემს მხოლოდ პირადს ნიჭსა და ღვაწლს 

განსვენებულისას და არა მისს ჩამომავლობასა და გვარიშვილობას, და აი, აქ მართლდება 

უკვდავ სიტყვა უკვდავ რუსთაველისა: „ათასად გვარი დაფასდა, ათი ათასად ზრდილობა; 

თუ კაცი თითონ არ არის, ცუდია გვარიშვილობა“. 

      საქმემან შენმან გაცხოვნა შენ, განსვენებულო ალექსანდრე, გლეხო გვარიშვილობით და 

აზნაურო საქვეყნო ღვაწლითა და მოჭირნახულობით. 

  

(„ივ.“) 

 

„ივერია“   #105  1898წ.  21 მაისი 

 

 ახალი ამბავი 

 

      სურამი:  ალექსანდრე სოლომონის ძე როინაშვილის გარდაცვალებამ დიდად დააღონა 

აქაური ინტელიგენცია. განსვენებულმა ოთხი წლის წინად, როდესაც საზაფხულოდ სურამში 

ცხოვრობდა, დიდად შეუწყო ხელი სამკითხველოს დაარსების საქმეს სურამში და ამ 

სამკითხველოს წევრად ითვლებოდა სიკვდილამდე.  

 

 

„ცნობის ფურცელი“  #540  1898წ.   23 მაისი 

ახალი ამბავი 

 

    ქ. ბაქო. ალექს. როინაშვილის გამო. სამწუხაროთ გვესმა მთელს ბაქოს ქართველ 

საზოგადოებას, რომ ალექსანდრე როინაშვილი მოუტაცნია დაუნდობელს და შეუბრალებელს 

სიკვდილს, სუყველა დიდი და პატარა გრძნობს, თუ რა გულშემატკივარი კაცი დაკარგა 

ქართველობამ, მაგრამ, დღეს იმაზე არ ითქმის მოკვდაო, ის არ მომკვდარა! კვდებიან 

მხოლოდ იმისთანა კაცები რომლებიც მარტო თავის კუჭისათვის შრომობენ. 

       განსვენებულმა მხოლოდ ბევრი შრომის შემდეგ ნათლად დაგვანახვა ყველა ქართველს, 

თუ რის გაკეთება შესძლებია პატიოსანის შრომით ადამიანს. რაც იმან ამდენს ხანს სთესა 

კეთილად მოიმკო და დაისვენა, კიდეც ხოლო საქმენი და მოქმედებანი თავისნი მაგალითად 

და წასაბაძად დაგვიტოვა ყველა ქართველს. 

    ნეტავ იმას ვინც ალექსანდრე როინაშვილისავით ჩამოეცლება ამ წუთი-სოფელს. 

 

                                                                                                                                                                   
ობოლი 

 

 

„ივერია“    #112  1898წ.   30 მაისი 

 

ახალი ამბავი 

 

      ერევნიდან გვწერენ, რომ პატიოსანის მოღვაწის უდროოდ გარდაცვალებულის 

ალექსანდრე სოლომონის ძის როინაშვილის სიკვდილმა დიდად დაგვაღონა ერევანში 

მცხოვრები ქართველი საზოგადოებაო. 

 

 

„ივერია“     #113     1898წ.    31 მაისი 

განცხადება 

 

      31 მაისს,შუადღის 12 საათზედ, ქაშვეთის წმ. გიორგის ეკლესიაში გადახდილ იქმნება 

პანაშვიდი  ალექსანდრე როინაშვილის  სულის მოსახსენებლად, რასაც ვასილ როინაშვილი 

და გაიანე წიკლაურისა აუწყებენ ნათესავთა და ნაცნობთ განსვენებულისას. 

 

 

„ივერია“      # 124   1898წ.  13 ივნისი 

 

     ა.ს. როინაშვილის ფოტოგრაფია რისთვისაც ახლად შენდება სახლი, დროებით გადავიდა 

ქართლ-კახეთის თავად აზნაურობის (არწრუნისეულს) ქარვასლაში, სასახლის ქუჩაზედ, 

სადაც მოთავსებულია მისივე განყოფილება რემბრანტის ფირმით. 

 

 

 

               

„ივერია“     #125   1898წ.   14 ივნისი 

 

                               დაბა და სოფელი 

                               (მოწერილი ამბები) 

 

      დ. ცხინვალი, 6 ივნისი. არა ერთხელ და ორჯერ თქმულა და დაწერილა დ. ცხინვალის 

ჩაუქობა, თითქმის მოჰბეზრდა ხალხს მათი სიგლახაკე, მაგრამ რას იზამ?!... ჩვენთვისაც რომ 

მოენიჭებინა ბუნებას ყინულივით ცივი გული, გასალკლდევებული, რასაკვირველია, ხმასაც 

არ ამოვიღებდით, მაგრამ, მაგარი ის გახლავთ, რომ  იმ დროს, როდესაც ყოველი ჩვენგანი 

უნდა სცდილობდეს  წინსვლას, წარმატებას, ჩვენი             დ. ცხინვალელები, როგორც 

მოგახსენეთ ამას წინადაც, მიისწრაფებიან უმეცრებისაკენ!... სხვაგან ბატონო, უცხო 

გადაკარგულს ქვეყნებში, მივარდნილ დაბა სოფლებში, თითქმის გამოფხიზლდა ხალხი, 

გაახილა თვალი და ყოვლის ღონით სცდილობს ჩაერიოს საერო ფერხულში, აარსებენ 

52 
 



სამკითხველოებს, სკოლებს, სხვადასხვა სასარგებლო დაწესებულებათ ამხანაგობას და 

ცხინვალელები კი ბოლოს უღებენ იმასაც, რაც უკვე დაწესებული და გაკეთებული იყო 

მადლიანის ადამიანის წყალობით. მაგალითად, ბ-ნ გუგუშვილის მეცადინეობითა და 

წყალობით გაკეთდა მშვენიერი როტონდა ბაღით, სცენით, სადაც მოთავსებული გახლდათ 

სამკითხველო-წიგნთ-საცავიც, რომელსაც სხვათა  მრავალთა შორის როტონდის კურთხევის 

დროს აწ. განსვენებულმა ჩვენმა დაუვიწყარმა მამულიშვილმა ალექსანდრე როინაშვილმა 

შესწირა ძვირფასი წიგნები: „ვეფხისტყაოსანი“, - ძვირფასი გამოცემა,  „ქადაგებანი“  გაბრიელ 

ეპისკოპოსისა, „ნარკვევი“, „საქართველოს ისტორია“    დ. ბაქრაძისა, „ისტორია ვახუშტისა“ და 

სხვა მრავალი ამისთანა ღირებული არა ნაკლებ  

ხუთის თუმანისა. მერე როგორ მიეგებნენ ამისთანა შემწირველის გარდაცვალებას 

ცხინვალელი მეთაურნი?! არც როგორ ! მისთვის სულ ერთია, იყო და აღარ არის ! იმათთვის 

რა დიდი ბედენაა, რომ ერთი მოღვაწე დაგვაკლდა?! 

      დიახ, ცხინვალელი მოწინავენი და ინტელიგენტნი სხვანაირად, თავიანთებურად 

დაუხვდნენ საზოგადო მშრომელის სიკვდილს. როტონდა აშენებული სასარგებლო 

განზრახვით გადააქციეს საქეიფო და საყომარბაზო ადგილად, გამართა იქაურმა 

ინტელიგენციამ ესრედ წოდებული „პიკნიკი“, სადაც ითამაშეს, ილაღობეს, იხუნტრუცეს, 

შეექცნენ, იქეიფეს, გააჩაღეს ბანქოს თამაში, დღეს ძალიან გახშირებული „კერტუშკა-ასონასი“, 

გაჰქონდა და გამოჰქონდა ბზრიალ-ჩხრიალ-შრიალი ფულს !... ვინ იცის რამდენის ნაწვავ-

ნადაგი ფული გადადიოდა ერთის ხელიდან მეორეს ხელში !... 

 

      ბატონო, რა ეს, რა სხვა, რომელი ერთი უწეს-რიგობა ჩამოვთვალოთ?! აიღეთ, თუ გნებავთ, 

აქაური პურის მცხობელთა თავ-გასულობა. განა ადამიანს ეჭმება იმათი გამომცხვარი 

პური?!... ცომი, შავი, მჟავე და ტლანქი. განა ცოტაჯერ გვითქვამს, მაგრამ ვინ არის ყურის 

მგდებელი?! 

      რაც შეეხება  აქაურს ახალგაზრდობას  ღმერთმა შეინახოს, ამაზედ უსიცოცხლო, უხალისო, 

უშინაარსო და უსაფუძვლო ადამიანურს ყოფა-ქცევაში არ გვეგულება, რომ იყოს სადმე. 

იცოცხლეთ, მარდნი არიან უმნიშვნელო დროის გატარებაში. 

 

                                                                       

                                                ვინც გგონივართ, ის არა ვარ?! 

„ივერია“    # 143   1898წ.   7 ივლისი 

 

ახალი ამბავი 

      აზრადა აქვთ დაარსონ დუშეთში განსვენებულის ა. როინაშვილის სახელობის წიგნთ-

საცავ-სამკითხველო. დუშეთის ქალაქის თვით-მმართველობამ დაიდგინა გადასდოს ყოველ 

წლივ განზრახულ წიგნთ-საცავის სასარგებლოდ 100 მან. 

 

„ივერია“    # 152     1898წ.    16 ივლისი 

  ახალი ამბავი 

 

      როგორც მკითხველებმა უკვე უწყიან დუშეთის თვით-მმართველობამ შუამდგომლობა 

აღძრა იმის შესახებ, რომ ნება მიეცეს დუშეთში დააარსონ წიგნთ-საცავ-სამკითხველო 

განსვენებულის ა.ს. როინაშვილის სახელობაზედ, რომელმაც სიცოცხლის დროს შესწირა 

დუშეთს 560 რუსული და ქართული წიგნი და ავეჯი წიგნთ-საცავის მოსაწყობად. ამ 

შემოწირულობის გარდა ქალაქის თვითმმართველობას აზრადა აქვს ყოველ წელიწადს 

გადასდოს ფული წიგნთ-საცავის სასარგებლოდ და უსასყიდლოდ დაუთმოს მას სადგომი, 

მოსამსახურე და თავისის ხარჯით გაანათოს და გაათბოს. 

 

 

 

„ივერია“    #154   1899წ.    

 

ახალი ამბავი 

 

      ქიზიყი. აქ ჩამოვიდა ფოტოგრაფი ვასილ როინაშვილი, რომელიც ყველგან თანაგრძნობით 

მიიღო ინტელიგენციამ, როგორც განსვენებულ ა.ს. როინაშვილის ახლო ნათესავი და 

შვილივით აღზრდილი. რადგან ბ-ნს ვ. როინაშვილს განუზრახავს შემოიაროს საქართველოს 

კუთხეები და გადიღოს ღირს სამახსოვრო ისტორიული ნანგრევები და ციხე-კოშკ ტაძარნი, ამ 

აზრით ვ. როინაშვილი ქვემო მაჩხაანის ინტელიგენციასთან ერთად იყო ჭიეთის სალა-ტინის, 

მაღალ-ციცაბო მთაში, სადაც გადიღო ჯერ არავისგან გადაღებული, დიდად შესანიშნავი 

ციხეები თამარ მეფისა და სხვა ტაძარნი. ვ. როინაშვილი უხატავს უსასყიდლოდ მაჩხაანის 

სახალხო თეატრის სცენას მშვენიერს ფარდას ქიზიყის ცხოვრებიდამ აღებული სურათებით. 

სულით და გულით ვისურვებთ, რომ აწ განსვენებულ ა.ს. როინაშვილის აღზრდილს ვ. 

როინაშვილს ასცხადებოდეს ყველა კეთილი განზრახვა, რომელნიც ჩვენ მოვისმინეთ მისგან. 

 

 

 

 „კვალი“ # 46  1900წ.  3 დეკემბერი (სხვადასხვა ამბები) 

 

     „დღეს, კვირას, დიდუბის ეკლესიაში გადაიხდიან პანაშვიდს განსვენებულთ           დ. 

ბაქრაძეს, და ალ. როინაშვილის სულის მოსახსენებლად, და შემდეგ წირვისა მოხდება მათ 

საფლავზე ძეგლის კურთხევა.“ 

 

 

 

 

„ცნობის ფურცელი“  # 1034  1900წ.   4 თებერვალი 

 

ახალი ამბავი 

 

    წერა-კითხვის საზოგადოების ფოტოგრაფია (ა. როინაშვილის მიერ ნაანდერძევი) 

გადაიტანეს ამ დღეებში ახალ სადგომში; ერევნის მოედანზე, ხარაზოვის სახლში, იქ სადაც 

უწინაც იმყოფებოდა ეს ფოტოგრაფია. ფოტოგრაფია მოთავსებულია ახალ შენობის მეორე და 

მესამე სართულში; უჭირავს დიდი და მშვენიერი ოთახები. საუცხოვოა თვით პავილიონი, 

სადაც გადაიღებენ პორტრეტებს: დიდი, ძალიან ნათელი, თბილი, და კარგად მორთული. 

ლაბორატორია მოწყობილია სრულიად ახლად და კარგად; ნეგატივების შესანახ ოთახში 

არსაიდან სინათლე ვერ შემოვა. სახელოსნოებისთვისაც ფართო და კარგი ოთახებია. 

ფოტოგრაფია აბარია ა. როინაშვილის მოწაფეს, გამოცდილს და დახელოვნებულს 

ფოტოგრაფს ბ-ნს მომცელიძეს. 

    როინაშვილის ფოტოგრაფიას კარგი სახელი აქვს ტფილისში და, როგორც სჩანს, წერა-

კითხვის გამავრცელებელი საზოგადოების გამგეობა ცდილობს არა თუ შეუნახოს სახელი 

ფოტოგრაფიას, არამედ კიდევ უფრო გაუუმჯობესოს იგი. 

 

 

 

„ივერია“    # 76    1900წ.    6 აპრილი 

 

ახალი ამბავი 

 

      ამ რამდენიმე ხნის წინად  „ქ. შ. წერა-კითხვის გამავრცელებელმა საზოგადოებამ“ 
განსაკუთრებული კომისია აარჩია და ამ კომისიას მიანდო ქართველ მოღვაწეთა ძეგლების 

დადგმის საქმე. კომისიას უკვე შეუკვეთნია მექანდაკის ანჯელო ანდრიოლეტოსათვის სამი 

ძეგლი – ბარათაშვილისა, დიმიტრი ბაქრაძისა და როინაშვილისა. ეს ძეგლები 

ენკენისთვისათვის იქმნება მზად. 

 

 

 

„კვალი“ #15 1900წ.  9 აპრილი (სხვადასხვა ამბები) 

   

    „წ.კ. საზოგადოების მიერ არჩეულ კომისიას შეუკვეთია სამი ძეგლი, ნ. ბარათაშვილის, დ. 

ბაქრაძის და როინაშვილის საფლავზე დასადგმელათ. ძეგლს აკეთებს მოქანდაკე ანჯელო 

ანდრიოლეტო და მზათ იქნება ენკენისთვისთვის.“ 

 

 

 

„ივერია“    #96   1900წ.  4 მაისი 

პუშკინის ფოტოგრაფია 

 ა.ს. ნორდშტეინისა 

  რომელიც 1892დან 1899 წლამდე როინოვის ფოტოგრაფიას განაგებდა აკეთებს ყოველგვარ 

ფოტოგრაფიულ საქმეს. 

 

 

 „ივერია“   # 127     1902წ.    19 ივნისი 

 

     ქართველთა შორის წერა-კითხვის გამავრცელებელ საზოგადოების გამგეობა ამით 

აცხადებს, რომ როინაშვილისეულ ფოტოგრაფიისათვის, რომელიც ღირს-ქმნილია უმაღლეს 

იმპერატორებრივ ჯილდოსი, მოწვეულია ახალი გამგე. შეიძლება შეკვეთა ყოველგვარ 

ფოტოგრაფიულის სურათისა, რომელიც თავისს დროზე და გულმოდგინებით მზადდება. 

ფასები ყველასათვის ხელმისაწვდომია, ხოლო მოსწავლეთათვის შეღავათიანი. 

ფოტოგრაფიას, რომელიც ყოველდღე ღია არის დილის 9 საათიდგან საღამოს 5 საათამდე, 

მრავლად მოეპოვება მუშტართათვის საქართველოსა და კავკასიის შესანიშნავის ადგილებისა, 

ტიპებისა, მოღვაწეთა და ძეგლთა სურათები. 

 

 

 

„ცნობის ფურცელი“  # 1294   1900წ.   10 ნოემბერი 

 

ახალი ამბავი 

    კვირას, 12 ნოემბერს, დიდუბის ეკლესიაში გადახდილ იქმნება წირვა და პანაშვიდი 

განსვენებულთა დიმიტრი ბაქრაძის და ალექსანდრე როინაშვილის სულის მოსახსენებლად. 

პანაშვიდის შემდეგ ეკლესიის გალავანში აკურთხებენ და გახსნიან განსვენებულთა 

საფლავებზე ძეგლებს. 

 

 

„ივერია“    # 246   1900წ.   10 ნოემბერი 

   ახალი ამბავი 

      კვირას 12 ნოემბერს, დიდუბის ეკკლესიაში გარდახდილ იქმნება წირვა და პანაშვიდი 

განსვენებულ ჩვენის ისტორიკოსის დიმიტრი ბაქრაძისა და ალექსანდრე როინაშვილის 

სულის მოსახსენებლად. პანაშვიდის შემდეგ აკურთხებენ განსვენებულთა საფლავზე 

გაკეთებულს ძეგლებს. 

„ცნობის ფურცელი“  # 1297  1900წ. 13 ნოემბერი 

 

ახალი ამბავი 

 

    გუშინ, 12 ნოემბერს, დიდუბის ეკკლესიაში გადახდილ იქმნა წირვა და შემდეგ პანაშვიდი 

განსვენებულის ჩვენის ისტორიკოსის დიმიტრი ბაქრაძის და ალექსანდრე როინაშვილის 

სულის მოსახსენებლად. პანაშვიდის შემდეგ აკურთხეს განსვენებულთა საფლავებზედ 

აგებული ძეგლები. ბ. ბაქრაძის საფლავზე ძეგლი აუგია ქართველთა საზოგადოებას შემდეგის 

ზედ წარწერით: „საქართველოს წარსულის გულმოდგინე მკვლევარს დიმიტრი ბაქრაძეს 

1827-1890წ. ქართველთა საზოგადოება,“ ხოლო როინაშვილის საფლავზედ ქართველთა 

შორის წერა-კითხვის გამავრცელებელ საზოგადოებას ამ წარწერით: „სამაგალითო 

ქველმოქმედს და თავის ქვეყნისადმი სიყვარულით აღსავსე ალექსანდრე როინაშვილს 1898წ. 

ქ.შ.წ.კ. გამავრცელებელი საზოგადოება.“ პანაშვიდზე გალობდა ქართველ სათავად აზნაურო 

სკოლის მოწაფეთაგან შემდგარი მგალობელთა გუნდი. პანაშვიდსა და ძეგლების კურთხევას 

დაესწრნენ : ტფილისის გუბერნიის თავად-აზნაურთა წინამძღოლი მისის 

უდიდებულესობისა სასახლის ეგერმეისტერი თავ. დ.ზ. მელიქიშვილი. ქართულ ჟურნალ-

გაზეთების რედაქციების წარმომადგენელნი, სათავად-აზნაურო სკოლის ინსპექტორი და 

მასწავლებელნი და განსვენებულთა მრავალი პატივისმცემელნი. 

 

 

„ივერია“   # 249    1900წ.   14 ნოემბერი 

 

ახალი ამბავი  

 

      კვირას 12 ნოემბერს, დიდუბის ეკკლესიაში წირვა და პანაშვიდი იქმნა გარდახდილი 

განსვენებულის დიმიტრი ბაქრაძისა და ალექსანდრე როინაშვილის სულის მოსახსენებლად. 

პანაშვიდის შემდეგ განსვენებულთა ძეგლები აკურთხეს; რომლებიც ქართველთა შორის   წ.კ. 

გამავრცელებელმა საზოგადოებამ დადგა. ძეგლის კურთხევას ტფილისის გუბერნიის თავად 

აზნაურთა წინამძღოლი თავ. დ.ზ. მელიქიშვილი, ქართველი მწერლები და მრავალი ხალხი 

დაესწრნენ.    

 

ალექსანდრე როინაშვილის წერილი დიმიტრი ბაქრაძესთან 

 

  წერილს აქვს როინაშვილის ბეჭედი „Фотограф Роинов“ 

1887 23 აპრილი. ქ. ???    

  

 

      მოწყალევ ბატონო დიმიტრი! 

      თქვენი წერილი მივიღე და დიდათ მასიამოვნა. გმადლობთ, რომ არ მივიწყებთ. ბოდიშს 

ვიხდი, რომ პასუხს ესრე დაგიგვიანეთ. მიზეზი ის იყო, რომ ბობრიცკისაგან ჩემი წერილის 

პასუხს ველოდი, და მინდოდა მომეწერა, მაგრამ აი დღევანდლამდინაც არა მიმიღიარა. 

საკვირველია ღმერთმანი! ორი ქვა დამიკარქა, ჩემი ქვების კოლექციიდგამ, ვწერ წიგნსა, 

ვეკითხები და პასუხსაც არ მწერს. ვინ იცის იქნება პეტერბურგღში   არ არის. 

      ამ წერილთან გიგზავნით იმ დაკლადის კოპიოებსა, რომელნიც სარმანა (?) წელსა 

გავგზავნე პეტერბურგსა. აქედგამ თქვენც შეიტყობტ თუ რამდენათ მართალია რომ 

დაღესტანში ყოფილა ქრისტიანობა გავრცელებული. მე კი დარწმუნებულ ვარ, თუ 

თანაგრძნობით და აუჩქარებლათ გამოკვლევას შეუდგებიან: უთუოთ, უთუოთ 

აღმოჩნდებიან ნამდვილი დამამტკიცებელი ნიშნები რომ აქ ყოფილა ქრისტიანობა 

გავრცელებული.                                                                                                                        

      ჩემი ქვების კოლექცია, რომლებზედაც ლურსმული წარწერაა, ეს ქვები ვიყიდე კავკავში 

ერთის მოხუცებულის სპარსელისაგან, ეს სპარსელი, ქერბალაიში ყოფილა სალოცავათ და 

იქიდგამ მოუტანია. ასე სთქვა: მეჩეთისათვის საძირკველს ვთხრიდითო და იქ აღმოჩნდნენ 

და თან წამოვიღეთო. ქერბალაი სპარსეთისა და თურქების სამძღვარზე არის სადაც წმინდანის 

საფლავია. 

      ეს ქვების კოლექცია, ბობრიცკის თხოვნით, პეტერბურგში გავგზავნე. შემამაძლია 3 000 

მანეთი, მაგრამ მე რადგან არ მინდოდა მომეკლო ჩემი კოლექციისათვის, არა ვქენი. მეორე 

წერილით შემომაძლია 4 000 მანეთი, მაგრამ მაინც არა გავიმეტე. მკითხა ფასი და მე 10 000 

მანეთი დავაფასე, უფრო იმიტომ, რომ არ ეყიდნა და თუ იყიდდა ამ ფასათ, მაშინ შესაძლისი 

იქნებოდა ამ ფულით კარქა შემემსო ჩემი კოლექცია. ამასობაში გავიდა ოთხი თვე და მოიწერა, 

რომ შენი ქვების კოლექცია გაკეთებულები გამოდგნენო (ტ.ე. პოდელონი) 

მე მაშინვე ტელეგრამით ვთხოვე, რომ უკანვე გამოეგზავნა, მაგრამ დიდი ხანი გავიდა არ 

მომივიდა. გაიარა ოთხმა თვემ და მაშინ მივიღე მაგრამ: ორი ქვა აკლდა. ვაცნობე 

ტელეგრამით ესა და ეს ნუმრები ქვები არ მიმიღია მეთქი, კიდევ გაიყვანა ორი კვირა, და 

მაცნობა, რო ეს ნომრები (ში?) ქვები არ მიმიღიაო, როდესაც პირველათ ქვები გავუგზავნე 

მაშინ კი მწერდა, რომ მივიღე სრულიათო და მთლიანად. ადრინდელი წერილიცა მაქს, 

რომელშიაც იწერება, რომ თუ დაიკარგოს ან გაფუჭდეს გიზღაო. თვე ნახევარია მივწერე 

წერილი, და ვწერდი, რომ ქვები ნამდვილ სრულათ გამოვგზავნე მეთქი და უთუოდ იმ 

იაშიკში დარჩნენ უნახავნი, რომლითაც გავუგზავნე მეთქი და სხვა და აი, დღევანდლამდინ 

პასუხი არ მომსვლია. მხოლოთ ის კი შევიტყვე, რომ პეტერბურგიდგამ წასულა ზაგრანიცაში 

და ეხლა სააღდგომოთ დაბრუნებულა პეტერბურგსა. იქნება ეხლა მოიწეროს რამე. ეს იყო 

მიზეზი, რომ აქამდინ ვერა მომწერეთქო. და თუ მოიწერება ჩემ წერილის პასუხსა, უთუოდ 

გაცნობებთ, რაც შეეხება იმასა, რო მითომც ჩემი ქვები პოდელანი იყვნენ; ეს ნამდვილ 

ტყუილია, რადგან ძრიელ ეტყობა თავისი სიძველე და სრულებით ძველი ხელოვნება. 

აქამდინ აქ დაღესტანში ნაპოვნ, ძველ ნივთებზედაც იძახოდნენ გადაკეთებულებიაო! მაგრამ 

დღეს კი თითო უბრალო ნივთში 2000 და 3000 მანათს იძლევიან. 

     ქართული ძველი წიგნები არა მაქვს რა, ანბობენ ყიზლარის მაზრაში ბევრი ქართველები 

არიანო და ბევრსა აქვთო ქართული ხელით ნაწერებიო. შემოდგომაზე სულ თავს ვანებებ 

ბერასა (შურასა)???, და იერმის??? მაზრაში გადმოვდივარ, ვეცდები იმ ქართველების 

ოჯახებიც მოვიარო და თუ რასმე შევხვდი და შევიძინე უთუოთ მალე მოგართმევთ.     

     ძრიელ გამიძნელდა შურიდგამ გამოსვლა, რადგან ჩემ ნივთების ზიდვას ოთხი ფურგუნი 

ვერ დასძრამს, ყველა ნივთები ჩაბარგებული მიწყვია და შედგება ორმოცის დიდის 
იაშჩიკებისაგანა. მყიდველები ძრიელ ბევრნი არიან არავისზე გავყიდი და ისევ ისრე ვარჩევ 

როგორც წერდით და თქვენც მოგწონებიათ ჩვენი აზრი. ვეცდები, რომ მალე ქალაქს 

დავუბრუნდე და ყველა მანდ გამოვფინო. ნიკოლოზ ზურაბიჩმა ჭავჭავაძემ თავის 

ნივთებიდგამ თხუთმეტი საუკეთესო ნივთი მიყიდა ბობრიცკისა 7000 (შვიდას თუმნად). 

ხვალ მე თითონ ულაგებ იაშიკებში გასაგზავნათ პეტერბურხში. ეს ნივთები შესდგება 

ყვითელი სპილენძისაგან და არიან გაკეთებული მამალი, იხვი, ირემი, ლომი, ცხენი და 

სხვადასხვანაირი ლიტრები??? და ორიც სირიელებისა. ამისთანები ბევრია ჩემს კოლექციაში 

და ამაზე უფრო უკეთესებიც. 

      დაღესტნის საქრისტიანოს ძეგლებზე ვერას გწერთ ამ წერილში, რადგან დაკლადში 

ამოიკითხამთ და ყველას შეიტყობთ. გიგზავნით აგრეთვე სამ ფოტოგრაფიულს სურათსა, 

რომლებზედაც დაკლადში ვწერ და ყველა სურათს მეორე მხარეს აწერია მოკლე შენიშვნა. 

აგრეთვე გიგზავნით გადმოხატულ სურათებს, რომლებშიც მიუდგომლობის გამო 

ფოტოგრაფიით შეუძლებელი იყო გადაღება. 

      მე რომ შეძლება მქონდეს, არ დავზოგამდი ფულსა და უფრო რიგიანათ შევუდგებოდი 

გამოკვლევას, მაგრამ რა უყო, რომ ეს ჩემი ფოტოგრაფიისაგან შემოსავალი სახცოვრებლათ და 

ძველი ნივთების შესაძინებლადაც ვერ მყოფნის. რა დასკვნას გამოიყვანთ ჩვენი 

დაკლადებიდგან უმორჩილესათ გთხოვთ მაცნობოთ. ეხლა და ეხლა ძალიან დაგიჟდნენ 

ნივთებისათვისა: ოკრუგის ნაჩალნიკები ჩილაევი, ჯავროვი და სხვები აგროვებენ და 

ყიდულობენ. მაგრა ბევრი ვერა შეუგროვებიათ რა, რადგან გვიან დაიწყეს და როცა მე 

შევიძინე, მაშინ გაიგეს ფასები. აქ ერთი შტაფის ნაჩალნიკი იყო, გვარათ ჩარკოვცკი; 

სპარსეთში იყო ნამსახური და იქიდგან მოიტანა ზოგიერთი ძველი, მაგრა არაფრით 

შესანიშნავი ნივთები, ცოტა აქაც იყიდა და უფრო შეამსო თავის კოლექცია; წაიღო 

პეტერბურხსა და პოლოვცოვს მიყიდა 45 000 მანეთათ. ამან უფორ თვალები აუხილა ეხლა 

ბოლოს ნივთების მგროვებელთა. 

      ეს ძველი ნივთები არ ეკუთვნიან დაღისტნელების ცხოვრების მონაქმედარს და უფრო ავ 

კაცობით არიან შემოტანნილნი. ყველამ იცის, რომ ძველთაგანვე ამათი ხელობა იყო: პარვა 

თელობა და თავდასხმა. უფრო ამრიგათ არიან აქ შემოტანილნი. როდესაც ბობრიცკი შურაში 

მოვიდა, ორჯელ იყო ჩემ თანა და სულ გადაშინჯა ჩემი ვიდების კოლექცია. ძრიელ გაკვირდა 

რომ აქამდენ თქვენზე არაფერი ვიცოდით რაო, და მადლობა მითხრა. დიდი ალბომი 

გამაკეთებინა პეტერბურხის საზოგადოებისთვისა, სადაც მოეხსენებინა ჩემზედ და 

საზოგადოებისაგანით მომივიდა დიპლომი. თითონ მთხოვა რო რაც შესანიშნავი რამ 

შეგხვდეთ ხოლმეო გთხოვთ, რომ პირდაპირ საზოგადოების სეკუტარს გამოუგზავნოვო. და 

აი მეც იმიტომ პირდაპირ ვგზავნი. მაცნობეთ, რომ თუ უმჯობესი იქნება, რომ მანდ ქალაქში 

გამოვძებნო ხოლმე. ჩემთვისაც დიდი სასიამოვნო იქნება და ასე მოვიქცევი შემდეგში ჩემ 

მგზავრობის დნევნიკებში კიდევ ბევრი ადგილები და შესანიშნავი ნივთები მაქს ჩაწერილი 

და უფრო ვრცელი წერილი გამოვა. 

      მოგიკითხამთ და გულითა და სულითა ვინატრვი თქვენს მშვიდობიანობას 

ჯანმრთელობას და დღეგრძელობასა: სამშობიერისა და ქვეყნის სასახელოთ საიმედოთ. 

თქვენი მონა   

                                                     ა.ს. როინაშვილი 

           ალექსანდრე როინაშვილის წერილი ალ. ხახანაშვილთან.  

სთხოვს მოსწეროს თავისი აზრი „უსტავის“ დამტკიცების თაობაზე და შემწეობა აღმოუჩინოს 

„საზოგადოებას“ ამ საქმეში 

 

 

    ძვირფასო ძმაო ალექსანდრე! 

 

    ბოდიშს ვიხდი, რომ დაგიგვიანე ეს უსტავი და თხოვნის წერილი, რომელსაც თქვენ 

ითხოვდით, დღეს კი ორივე გავუგზავნე ზაკაზნოი ბანდერონითა. აქ კარგათ წარმოობს საქმე. 

ყველამ დიდი სურვილი გამოაცხადეს. ერთი წერილი დაღესტნის გუბერნატორმა კნიაზმა 

ნიკოლოზ ზურაბის ძემ ჭავჭავაძემ გამომართო, რომელიც ყველას აკითხებს და ყველას 

მოსწონთ ეს აზრი. ამათ აქ განზრახვა აქთ აქაურ გუბერნატორს მიართონ თხოვნა ბევრი 

მწევრნით ხელმოწერილი და სთხოვონ რო იშუამდგომლოს საერო განათლების მინისტრთან, 

რომ დამტკიცდეს ეს უსტავი. ცალკე წერილის მოწერასაც აპირებენ გრაფინია 

უვაროვისასთანაცა, რომ შემწეობა აღმოგვიჩინოს უსტავის დამტკიცებაში. თქვენ თქვენი 

აზრი მოიწერეთ თუ როგორ სჯობია ან როგორ მოვიქცეთ ამ საქმეში. გრაფინია უვაროვასას 

ხომ ეწყინება, რომ აქედან პირდაპირ გუბერნატორს დახმარებით მინისტრს ვთხოვოთ. ველი 

მოუთმენლად თქვენს წერილს რომ გამოვიყენო იმ კრებაზე, რომელ კრებასაც ჭავჭავაძე 

აპირებს ამ ცოტა ხანში უსტავის საზოგადოების საქმეზე. 

      კარბელაშვილმა მიგიკითხა. ხელდაუღალავათ მუშაობს ძველ ქართულ ნოტებზე 

გამოსაკვლევათ. 

      აქ ახალი ანბავი არაფერია 

      თქვენ გთხოვთ, რომ ამ საქმეს ყურადღება და იმედიცა მაქს არ დაზოგამთ  

დღეგრძელობას. 

ა. როინაშვილი 

